
ᓂᕈᐊᖅᑕᐅᓯᒪᔪᖅ ᑭᕙᓐ ᐅᐳᕋᐃᔭᓐ 
ᐅᖃᖅᑎ ᒪᓕᒐᓕᐅᕐᕕᖕᒧᑦ 
ᒪᓕᒐᓕᐅᕐᕕᒃ 
ᐃᖃᓗᐃᑦ, ᓄᓇᕗᑦ 
 
 
ᐅᖃᖅᑎᒧᑦ: 
 
 
ᐃᓗᓕᖏᑦ ᒪᓕᒡᓗᒋᑦ 23 ᐃᓕᑕᕆᔭᐅᓯᒪᔪᓄᑦ ᐅᖃᐅᓯᕐᓄᑦ ᒪᓕᒐᕐᓂ, ᒪᓕᒐᐃᑦ, 
ᑕᒡᕙ ᑐᓂᓯᓕᖅᐳᖓ ᒪᓕᒐᓕᐅᕐᕕᖕᒧᑦ ᑕᑯᓇᖕᓂᐊᖅᑕᔅᓯᓐᓂᒃ ᐊᕐᕌᒍᑕᒫᖅᓯᐅᑎᓂᒃ 
ᐅᓂᒃᑳᓕᐊᓂᒃ ᐅᖃᐅᓯᓕᕆᓂᕐᒧᑦ ᑲᒥᓯᓇᒥᑦ ᓄᓇᕗᒻᒧᑦ, ᑐᕌᖓᔪᑦ ᒐᕙᒪᒃᑯᑦ 
ᐊᕐᕌᒍᖓᓄᑦ 2002-2003. 
 
 
ᑎᑎᕋᖅᑐᖅ, 

ᐄᕙ ᐋᕆᐊᒃ 
ᐅᖃᐅᓯᓕᕆᓂᕐᒧᑦ ᑲᒥᓯᓇ 
 

 
 
 
 
 

ᑎᑎᕋᒃᑯᕕᒃ 309, ᐃᖃᓗᐃᑦ, ᓄᓇᕗᑦ, X0A 0H0   /   Box 309, Iqaluit, Nunavut, X0A 0H0 
� (867) 975-5125                 ¬  (867) 979-8623 

ᐊᑭᖃᖏᑦᑐᖅ / Toll-free / Sans-frais / Akiitukkut: 1-877-836-2280 
www.langcom.nu.ca 

 



 

 3

 
 
 

 
 
 
 
 
 
 
 

ᒪᒃᐱᒐᐃᑦ ᐋᖅᑭᒃᓯᒪᓂᖏᑦ 
 
 
ᐅᖃᐅᓯᓕᕆᓂᕐᒧᑦ ᑲᒥᓯᓇᐅᑉ ᓄᓇᕗᒻᒥ ᐅᖃᐅᓯᖏᑦ    4 
 
ᖃᓄᐃᓕᐅᕆᐊᖃᕐᓂᖏᑦ ᐊᒻᒪ ᑲᒪᒋᔭᕆᐊᖃᖅᑕᖏᑦ ᐅᖃᐅᓯᓕᕆᓂᕐᒧᑦ  
ᑲᒥᓯᓇᐅᑉ         7 
 
ᖃᓄᖅ ᐃᑲᔪᕈᓐᓇᖅᐱᑎᒋᑦ?        8 
 
2002 -2003 ᐱᓕᕆᐊᖑᓯᒪᔪᑦ       9 
 

• ᐊᑲᖅᓴᖏᔾᔪᑕᐅᔪᕕᓃᑦ       9 
• ᐊᐱᖅᑯᑎᒋᔭᐅᖃᑦᑕᖅᑐᑦ       10 

• ᐃᖅᑲᓇᐃᔭᖅᑏᑦ        12 
• ᖃᓄᐃᓕᖅᐸᓪᓕᐊᖕᒪᖔᑦ ᖃᐅᔨᓴᕐᓂᖅ ᓄᓇᕗᑦ ᐃᓕᓐᓂᐊᕐᓂᓕᕆᓂᕐᒧᑦ  

ᒪᓕᒐᒃᓴᖅ        13 
• ᕿᒥᕐᕈᔭᐅᓂᖓ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᒪᓕᒐᖓ    15 
• ᐃᓄᒃᑎᑐᑦ ᐅᖃᐅᓯᓕᕆᓂᕐᒧᑦ ᑲᑎᒪᔩᐅᒐᔭᖅᑐᑦ    15 
• ᐊᓯᖏᑦ ᐱᓕᕆᐊᖑᔪᑦ       16 
• ᐊᑐᓕᖁᔭᐅᔪᑦ        17 

 
2003-2004 ᐱᓕᕆᐊᒃᓴᕗᑦ       20 
 
ᑮᓇᐅᔭᖏᑕ ᐊᕕᑦᑐᖅᓯᒪᓂᖏᑦ ᐊᒻᒪ ᐊᑭᓕᖅᓱᐃᓂᒥᓂᖏᑦ 
ᐄᐳᕈ 1, 2002ᒥᑦ ᑕᐃᑯᖓ ᒫᑦᓯ 31, 2003     22 

ᐅᖃᐅᓯᓕᕆᓂᕐᒧᑦ ᑲᒥᓯᓇᐅᑉ ᓄᓇᕗᒥ ᐅᖃᐅᓯᖏᑦ 
 
 
ᖁᕕᐊᓱᒃᐳᖓ ᐊᕐᕌᒍ ᑎᓴᒪᒋᓕᖅᑕᖓᓂᒃ ᑐᓂᓯᔪᓐᓇᕋᒪ ᐊᕐᕌᒍᑕᒫᖅᓯᐅᑎᓂᒃ ᓄᓇᕗᒻᒥ 
ᐅᖃᐅᓯᓕᕆᓂᕐᒧᑦ ᑲᒥᓯᓇᐅᑎᓪᓗᖓ. ᑐᕌᒐᕆᕙᒃᐸᕋ ᓴᖅᑭᑦᑎᔭᕌᖓᒪᑦ ᐅᓂᒃᑳᓂᒃ ᓯᕗᓂᐊᒍᓪᓗ 
ᐱᖓᓱᐊᖅᑎᖅᖢᖓ ᓴᖅᑭᑕᓐᓂᒃ ᐃᒃᐱᒋᔭᐅᓕᒃᑲᓐᓂᖁᓪᓗᒋᑦ ᓯᕗᒧᐊᒃᑲᓐᓂᕐᓗᑎᒡᓗ 
ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᓄᓇᕗᒻᒥ. 
 
 
ᐃᓄᒃᑎᑐᑦ ᐱᒻᒪᕆᐅᓂᖅᐹᖑᖕᒪᑦ ᑭᓇᐅᓂᑦᑎᓐᓂᒃ ᓇᓗᓇᐃᕆᓪᓗᓂ ᓄᓇᕗᒻᒥ,  
ᐱᓇᓱᐊᖏᓐᓇᖅᐸᕋᓗ ᐊᕐᕌᒍᓂᒃ ᑎᓴᒪᓂᒃ ᑎᑎᕋᕐᕕᒃᐳᑦ ᐃᑲᔪᖅᑐᐃᑦᑎᐊᕐᑎᓐᓇᓱᒃᖢᒍ ᐃᓄᒃᑎᑐᑦ 
ᑲᔪᓯᑦᑎᐊᕐᓂᕆᔭᕆᐊᖃᖅᑕᖓ ᑕᑯᒃᓴᐅᑦᑎᐊᕐᓗᓂ ᔭᒐᑉᐸᓪᓕᐊᖏᓪᓗᓂᓗ, ᐊᒻᒪᓗ 
ᐃᓚᓕᐅᑎᔭᐅᑦᑎᐊᕐᓗᓂ ᐃᓕᓐᓂᐊᕐᓂᐅᑉ ᐃᓗᐊᓂ ᐊᒻᒪᓗ ᐃᖅᑲᓇᐃᔭᕐᕕᖕᓂ. ᐱᓗᐊᖅᑐᒥᒃ 
ᐊᑐᓕᖁᖃᑦᑕᖅᓯᒪᔭᒃᑲ ᓯᕗᓂᐊᒍᑦ ᑲᔪᓯᑎᑕᐅᑦᑎᐊᕈᑎᒃ ᐃᑲᔫᑎᓪᓚᕆᒃᑲᔭᖅᑐᖅ. 
ᖁᕕᐊᓱᒃᑲᓗᐊᖅᑐᖓ ᐊᑐᓕᖁᓯᒪᖃᑦᑕᖅᑕᒃᑲ ᐃᑲᔪᖅᑐᖅᑕᐅᓯᒪᖕᒪᑕ ᐊᔭᐅᖅᑎᒃᑯᑦ 
ᑲᑎᒪᔨᕋᓛᖏᓐᓂᑦ ᐊᒻᒪᓗ ᓄᓇᕗᑦ ᒐᕙᒪᒃᑯᖏᓐᓂᑦ ᑭᓯᐊᓂ ᓇᓗᓇᐃᒃᑲᓐᓂᕈᒪᕙᒃᑲ 
ᐱᒻᒪᕆᐅᒋᓗᐊᙳᐊᖅᑕᒃᑲ. ᓂᕈᐊᕐᓇᓛᓕᕐᒥᖕᒪᑦ ᑖᒃᑯᐊ ᐅᓂᒃᑳᑦ ᑐᓂᕋᑖᓚᐅᖅᑎᓪᓗᒋᑦ 
ᒪᓕᒐᓕᐅᕐᕕᖕᒧᑦ ᑕᐃᒪᑐᖅ ᑕᐃᒃᑯᐊ ᓂᕈᐊᖅᑕᐅᓂᐊᖅᑐᑦ ᐊᑐᓕᖁᓯᒪᔭᓐᓂᒃ ᐃᒃᔪᖅᑐᐃᓛᖅᐳᑦ 
ᓄᓇᕗᑦ ᒐᕙᒪᒃᑯᖏᓐᓂᒃ ᐋᖅᑭᒃᓱᐃᕙᓪᓕᐊᑎᓪᓗᒋᑦ. 
 

 
ᓂᕆᐅᒋᔭᖃᑦᑎᐊᕋᓗᐊᖅᐳᖓ ᐊᑐᓕᖁᓂᐊᖅᑕᖏᓐᓂᒃ ᑲᑎᒪᔨᕌᓛᖑᑲᐃᓐᓇᖅᑐᑦ ᐃᓕᓴᕆᔭᐅᓯᒪᔪᑦ 
ᐅᖃᐅᓰᑦ ᒪᓕᒐᒃᓴᖓᓄᑦ. ᑲᑎᒪᔨᕋᓛᖑᑲᐃᓐᓇᖅᑐᑦ ᑐᓂᓯᓂᐊᕐᒥᖕᒪᑕ ᐊᑐᓕᖁᔭᒥᖕᓂᒃ 
ᑭᖑᓪᓕᖅᐹᒥᒃ ᑲᑎᒪᓕᖅᐸᑕ ᒪᓕᒐᓕᐅᕐᕖᖕᒥ 2003ᒥ. ᖁᔭᒋᔪᒪᕙᒃᑲᓗ ᑐᓂᓯᔪᓐᓇᖅᑎᑕᐅᓚᐅᕋᒪ 
ᐊᑐᓕᖁᔭᓐᓂᒃ ᐊᓯᔾᔨᕆᐊᕈᑎᓂᒃ ᒪᓕᒐᕐᒧᑦ. ᓇᓗᓇᙱᓚᕐᓗ ᑲᑎᒪᔨᕋᓛᖑᑲᐃᓐᓇᖅᑐᑦ 
ᐊᒃᓱᕈᖅᓯᒪᒋᕗᑦ ᑎᑎᕋᕐᕕᑦᑐᑦ ᐃᑲᔪᖅᑐᐃᓪᓗᑎᒃ ᓯᕗᒧᐊᒃᐸᓪᓕᐊᓂᕆᓂᐊᖅᑕᖏᓐᓄᑦ 
ᓴᐳᒻᒥᔭᐅᓂᕆᓂᐊᖅᑕᖏᓐᓄᓪᓗ ᐃᓄᒃᑎᑐ/ᐃᓄᐃᓐᓇᖅᑐᑦ ᐅᖃᐅᓯᖏᑦ ᒪᓕᒐᐅᑉ ᐃᓗᐊᓂ, 
ᓇᓗᓇᐃᖅᓯᓯᒪᓯᓐᓇᕐᓗᑎᒡᓗ ᐅᐃᕖᑎᑐᑦ ᖃᓪᓗᓈᑎᑐᓪᓗ ᐅᖃᐅᓰᑦ ᐱᔪᓐᓇᕐᓂᕆᔭᖏᑦ 
ᓄᓇᒋᔭᑦᑎᓐᓂ. ᖁᓚᙱᓚᖓᓗ ᑲᑎᒪᔨᕋᓛᖑᑕᐃᓐᓇᖅᑐᑦ ᐃᑲᔪᖅᑐᐃᒐᔭᕆᐊᒃᓴᖏᓐᓂᒃ 
ᐊᑐᓕᖁᓚᐅᖅᑕᓐᓂᒃ ᐊᑐᓃᖅᑐᒥᒃ ᐃᓄᒃᑎᑐᑦ ᓴᐳᒻᒥᔭᐅᔾᔪᑎᒃᓴᖓᓂᒃ ᒪᓕᒐᕐᒥᒃ ᓴᖅᑭᑦᑐᖃᕆᐊᒃᓴᖅ. 
 

 
ᒫᓐᓇ ᐊᑐᖅᑕᕗᑦ ᐃᓕᓴᕆᔭᐅᓯᒪᔪᓄᑦ ᐅᖃᐅᓯᕐᓄᑦ ᒪᓕᒐᖅ ᑭᓯᐊᓂ ᑐᕌᖓᖕᒪᑦ ᓄᓇᕗᑦ 
ᒐᕙᒪᒃᑯᖏᓐᓄᑦ ᒪᓕᒐᓕᐅᕐᕕᖕᒧᓪᓗ. ᐱᔪᓐᓇᕐᓂᖃᖏᒻᒪᓪᓕ ᓄᓇᓖᑦ ᒐᕙᒪᖏᓐᓄ ᐅᕝᕙᓘᓐᓃᑦ 
ᓇᖕᒥᓂᖃᖅᑐᓄᑦ. ᐱᖁᔪᒥᓇᕋᓗᐊᖅᐳᖅ ᓄᑖᖑᓂᐊᖅᑐᖅ ᒪᓕᒐᖅ ᓴᙱᒃᑎᒋᐊᒃᑲᓐᓂᕐᓂᐊᖅᑐᖅ 
ᑎᑎᕋᕐᕕᒃᐳᑦ ᑲᒪᔪᓐᓇᕐᓂᖅᓴᐅᓕᕐᓗᓂ ᐃᓅᓯᖃᕈᒪᔪᓂᒃ ᐃᖅᑲᓇᐃᔭᕐᓗᑎᒡᓗ ᐃᓄᒃᑎᑐᑦ 
ᐅᖃᐅᓯᖃᕐᓗᑎᒃ, ᑕᐃᒪᓐᓇᑦᑕᐅᖅ ᐱᔪᓐᓇᕐᓂᕆᔭᖏᑐᑦ ᖃᓪᓗᓈᑎᑐᑦ ᐅᐃᕖᑎᑐᓪᓘᓐᓃᑦ 
ᐅᖃᐅᓯᖃᖅᑐᑦ ᓴᐳᒻᒥᔭᐅᖕᒪᑕᓕ ᑲᓇᑕᐅ ᐃᓕᓴᕆᔭᐅᓯᒪᔪᑦ ᐅᖃᐅᓯᕐᓄᑦ ᒪᓕᒐᖓᓄᑦ ᐊᒻᒪᓗ 
ᑲᓇᑕᐅᑉ ᐱᔪᓇᐅᑎᓄᑦ ᐃᓱᒪᕐᓱᕐᓂᕐᒧᓪᓗ ᒪᓕᒐᖅ. 

ᓂᕈᐊᕐᓂᐊᓕᖅᑎᓪᓗᒋᑦ ᕖᕝᕗᐊᕆ 2004ᒥ, ᓄᓇᕗᑦ ᒐᕙᒪᒃᑯᖏᑦ ᑕᑯᓂᐊᓕᕐᒥᖕᒪᑕ ᐊᒥᓱᓂᒃ 
ᐊᓯᔾᔨᖅᑐᓂᒃ. ᖁᔭᒋᔪᒪᕙᒃᑲᓗ ᒫᓐᓇᐅᔪᖅ ᒪᓕᒐᓕᐅᖅᑎᐅᔪᑦ ᐱᓕᕆᓯᒪᔭᖏᓐᓄᑦ ᓄᓇᕗᒻᒥᐅᑦ 
ᐱᔪᒪᓯᒪᔭᖏᓐᓂᒃ ᐱᓪᓗᑎᒃ. ᓄᑖᖑᓂᐊᖅᑐᓪᓕ ᒐᕙᒪᐅᓂᐊᓕᖅᑐᑦ ᐱᓕᕆᐊᒃᓴᖃᕐᓂᐊᕆᕗᑦ 
ᐊᒃᓱᕈᕐᓇᖅᑐᓂᒃ. ᓄᓇᕗᑦ ᑲᒪᒋᔭᖃᕆᐊᖃᕐᓂᐊᕐᒪᑕ ᒪᕐᕉᖕᓂᒃ ᐊᑐᖅᑐᐊᖅᓯᒪᔭᑦᑎᓐᓂᒃ 
ᐱᑐᖃᐅᓗᐊᓕᖅᑐᓂᒡᓗ ᒪᓕᒑᖕᓂᒃ ᐊᒃᑐᐊᓂᖃᓗᐊᙳᐊᒥᔫᖕᓂᒃ ᐱᒻᒪᑐᒃᑕᐅᓂᐊᕐᓂᕆᔭᖓᓄᑦ 
ᓯᕗᓂᒃᓴᖓᓄᓪᓗ ᐃᓄᒃᑎᑐᑦ ᐅᑯᐊᒃ: ᐃᓕᓐᓂᐊᕐᓂᓕᕆᓂᒧᑦ ᒪᓕᒐᖅ ᐊᒻᒪᓗ ᐃᓕᓴᕆᔭᐅᓯᒪᔪᑦ 
ᐅᖃᐅᓰᑦ ᒪᓕᒐᖓ. ᑖᒃᑯᐊᒃ ᒪᓕᒑᒃ ᐊᒃᑐᐊᓂᖃᖅᑐᐃᓐᓇᐅᖕᒪᑎᒃ 
ᑕᑯᒃᓴᐅᓂᖅᓴᐅᓂᕆᔭᕆᐊᖃᕐᓂᖓᓄᑦ, ᓴᐳᒻᒥᔭᐅᓂᖓᓄᑦ, ᐊᓯᐅᕙᓪᓕᐊᔾᔭᐃᑯᑎᖓᓄᓪᓗ 
ᓄᓇᕗᒻᒥᐅᑦ ᐊᒥᓲᓂᖅᓴᐃᑦ ᐃᓕᖅᑯᓯᖏᓐᓄᑦ. 
 

 
ᑎᓕᔭᐅᓯᒪᓂᕆᔭᕋ ᐅᖃᐅᓯᓕᕆᓂᕐᒧᑦ ᑲᒥᓯᓇᐅᓂᕐᒧᑦ ᐊᕐᕌᒍᓄᑦ ᑎᓴᒪᓄᑦ ᓄᖑᑉᐸᓪᓕᐊᓕᕐᒪᑦ, 
ᖁᔭᓕᔪᒪᕗᖓ ᐊᒃᓱᐊᓗᒃ ᐱᓕᕆᔪᓐᓇᖅᑎᑕᐅᓚᐅᕋᒪ ᑕᒪᑐᒥᖓ ᒐᕙᒪᒃᑯᑦ 
ᐱᓕᕆᓪᓚᕆᓕᓵᖅᑎᓪᓗᒋᑦ. ᖃᐅᔨᒪᕗᖓᓗ ᑖᓐᓇ ᑎᑎᕋᕐᕕᒋᔭᕋ ᐊᒡᓚᒡᕕᒋᔭᕋ 
ᐃᑲᔪᖅᓱᐃᖏᓐᓇᕐᓂᐊᖅᑐᖅ ᐃᓄᒃᑎᑐᑦ ᓴᐳᒻᒥᔭᐅᔭᕆᐊᖃᕐᓂᖓᓄᑦ ᓄᓇᕗᒻᒥ, ᐊᒻᒪᓗ 
ᑲᔪᓯᑦᑎᐊᕐᓂᐊᖅᑐᖅ ᐱᓕᕆᐊᖑᑦᑎᐊᕐᓗᓂ ᒪᓕᒃᑕᐅᑦᑎᐊᕋᓗᐊᕐᒪᖔᑦ ᐃᓕᑕᕆᔭᐅᓯᒪᔪᑦ ᐅᖃᐅᓰᑦ 
ᒪᓕᒐᖓ ᓄᓇᕗᒻᒥ, ᐱᓗᐊᖅᑐᒥᒃ ᐊᓯᔾᔨᖅᐸᓪᓕᐊᑎᓪᓗᒍ ᐊᕐᕌᒍᓂᒃ ᐊᒡᒋᖅᑐᓂᒃ. 
 

 
ᖁᔭᒋᔪᒪᕙᒃᑲ ᒪᓕᒐᓕᐅᖅᑏᑦ ᐃᖅᑲᓇᐃᔭᖅᑎᖏᓪᓗ ᒪᓕᒐᓕᐅᕐᕕᐅᑉ, ᓄᓇᕗᑦ ᒐᕙᒪᒃᑯᖏᑦ 
ᐃᖅᑲᓇᐃᔭᕐᕕᓕᒫᖏᓪᓗ, ᓄᓇᕗᑦ ᑐᙵᕕᒃᑯᑦ, ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᑦ, ᑭᕙᓪᓕᖅ 
ᐃᓄᐃᑦ ᑲᑐᔾᔨᖃᑎᒌᖏᑦ, ᕿᑭᖅᑖᓗᖕᒥ ᐃᓄᐃᑦ ᑲᑐᔾᔨᖃᑎᒌᖏᑦ ᐊᒻᒪᓗ ᑭᒃᑯᓕᒫᑦ ᐃᓄᓕᒫᑦ 
ᐃᑲᔪᖅᑐᐃᓂᕆᓚᐅᖅᑕᖏᑦ ᐊᕐᕌᒎᕋᑖᖅᑐᓂᒃ ᑎᓴᒪᓂᒃ. ᑭᖑᓪᓕᖅᐹᒥᒃ ᖁᔭᒋᔪᒪᓗᐊᕆᕙᒃᑲ 
ᐃᖅᑲᓇᐃᔭᖅᑎᒃᑲ ᐱᖁᔭᓕᕆᔨᕗᓪᓗ ᐊᒃᓱᕈᑦᑎᐊᖅᖢᑎᒃ ᐃᖅᑲᓇᐃᔭᖃᑦᑕᓚᐅᕐᒪᑕ 
ᐱᓕᕆᑦᑎᐊᕋᓱᒻᒪᕆᒃᖢᑎᒃ. 
 

 
ᑕᐃᒪᓕ, ᓄᓇᕗᒻᒥᐅᓕᒫᑦ ᐱᓕᕆᑦᑎᐊᖁᕙᒃᑲ ᓴᐳᒻᒥᒃᓯᕐᓗᑎᒃ, ᑕᑯᒃᓴᐅᑎᑦᑎᓗᑎᒡᓗ 
ᐃᓕᓴᕆᔭᐅᓯᒪᔪᓂᒃ ᐅᖃᐅᓯᕐᓂ. ᐅᒃᐱᕈᓱᒃᑲᒪ ᐱᔭᒃᓴᖃᖅᑐᐃᓐᓈᓘᓂᑦᑎᓐᓂᒃ ᑲᑐᔾᔨᓗᑕ 
ᑲᔪᓯᑎᑦᑎᐊᖁᓪᓗᒍ ᐃᓕᖅᑯᓯᖅᐳᑦ ᐊᔾᔨᐅᖏᑦᑐᑦ ᐅᖃᐅᓯᖃᖃᑎᒌᖏᑦᑐᓂᑦ ᐱᒋᔭᐅᔪᑦ ᓄᓇᕗᒻᒥ. 
 

 
ᐄᕙ ᐋᕆᐊᒃ 

2002-2003 ᐊᕐᕌᒍᑕᒫᖅᓯᐅᑎᑦ ᖃᓄᐃᓕᐅᕆᐊᖃᕐᓂᖏᑦ ᐊᒻᒪ ᑲᒪᒋᔭᕆᐊᖃᖅᑕᖏᑦ 
 
 
ᖃᓄᐃᓕᐅᕆᐊᖃᕐᓂᖏᑦ ᐊᒻᒪ ᑲᒪᒋᔭᕆᐊᖃᖅᑕᖏᑦ ᐅᖃᐅᓯᓕᕆᓂᕐᒧᑦ ᑲᒥᓯᓇᐅᑉ 
 
 
ᑖᓐᓇ ᐅᖃᐅᓯᓕᕆᓂᕐᒧᑦ ᑲᒥᓯᓇ ᐃᓛᒃᑰᖅᑐᖅᓂ ᐊᐅᓚᒻᒪᑦ ᒪᓕᒐᓕᐅᕐᕕᖕᒥᙶᖅᓯᒪᓪᓗᓂ, 
ᑎᒃᑯᐊᖅᑕᐅᓯᒪᓪᓗᓂ ᓂᕈᐊᖅᑕᐅᓯᒪᔪᓄᑦ ᐊᕐᕌᒍᓄᑦ ᑎᓴᒪᓄᑦ.  ᑖᓐᓇ ᐅᖃᐅᓯᓕᕆᓂᕐᒧᑦ ᑲᒥᓯᓇ 
ᐊᒥᓱᑲᓪᓚᓐᓂᒃ ᑲᒪᔭᕆᐊᖃᕐᒪᑦ, ᑖᒃᑯᐊᓗ ᓇᓗᓇᐃᔭᖅᓯᒪᓪᓗᑎᒃ ᐅᕙᓂ ᐃᓕᓴᕆᔭᐅᓯᒪᔪᓂ 
ᐅᖃᐅᓯᕐᓄᑦ ᒪᓕᒐᖏᓐᓂ ᐊᒻᒪ ᐃᓚᖏᑦ ᐃᒪᐃᑦᑑᕗᑦ:   
 
 

1. ᐅᖃᖅᑕᕐᕕᐅᔪᓐᓇᕐᓂᖓ ᐊᑲᕆᔭᐅᖏᑦᑐᓂᒃ ᐅᖃᐅᓰᑦ ᒥᒃᓵᓄᑦ 
 

ᑖᓐᓇ ᐅᖃᐅᓯᓕᕆᓂᕐᒧᑦ ᑲᒥᓯᓇ ᐱᕙᑉᐳᖅ, ᖃᐅᔨᓇᓱᑉᐸᑦᑐᓂ ᐊᒻᒪ ᐅᓂᑳᓕᐅᖅᐸᑦᑐᓂ 
ᐊᑲᐅᔅᓴᙱᒍᑕᐅᔪᓂᒃ ᐅᓐᓂᕐᓘᑎᓂᒃ ᑭᒃᑯᑐᐃᓐᓇᕐᓂᑦ ᐱᔾᔪᑎᖃᖅᑐᓂᒃ ᐊᑐᑲᒻᒪᑦᑕᐅᓂᖏᓐᓂᒃ 
ᐅᖃᐅᓯᑯᑦ ᐱᔪᓐᓇᐅᑎᐅᔪᑦ ᐅᕙᓃᑦᑐᑦ ᐃᓕᓴᕆᔭᐅᓯᒪᔪᑦ ᐅᖃᐅᓯᕐᓄᑦ ᒪᓕᒐᖏᑦ.  ᑖᒃᑯᐊᓗ 
ᐃᓚᒋᓪᓗᒋᑦ ᐃᒪᐃᑦᑐᑦ: 

 
• ᐱᔪᓐᓇᐅᑎᐅᒻᒪᑦ ᐅᖃᐅᓯᕐᒥᒃ ᐊᑐᕈᓐᓇᕐᓗᓂ ᓇᓕᐊᓐᓂᑐᐃᓐᓇᖅ ᐃᓕᓴᕆᔭᐅᓯᒪᔪᒥᒃ 

ᐅᖃᐅᓯᕐᒥᒃ ᓄᓇᕗᑦ ᐃᖃᖅᑐᐃᕕᖏᓐᓂ.    
• ᐱᔪᓐᓇᐅᑎᐅᕗᖅ ᖃᓪᓗᓈᑎᑐᑦ ᐅᕝᕙᓘᓐᓂᑦ ᐅᐃᕖᑎᑐᑦ ᑐᓴᖅᑎᑕᐅᖃᖅᑕᕆᐊᒃᓴᖅ 

ᑐᓴᖅᑎᑦᑎᖃᑦᑕᕆᐊᒃᓴᕐᓗ ᐊᒻᒪᓗ ᐱᔨᓯᖅᑕᐅᖃᑦᑕᕆᐊᒃᓴᖅ ᐊᖏᔪᖅᑳᒃᑯᕕᐅᔪᑦ 
ᐊᓪᓚᕝᕕᖏᓐᓂᑦ ᓄᓇᕗᑦ ᒐᕙᒪᒃᑯᖏᑕ ᑎᒥᖅᑯᑎᖏᓐᓂᑦ. 

• ᐱᔪᓐᓇᐅᑎᐅᓪᓗᓂ ᑐᓴᖅᑎᑕᐅᖃᖅᑕᕆᐊᒃᓴᖅ ᑐᓴᖅᑎᑦᑎᖃᑦᑕᕆᐊᒃᓴᕐᓗ ᐊᒻᒪᓗ 
ᐱᔨᓯᖅᑕᐅᖃᑦᑕᕆᐊᒃᓴᖅ ᓇᑭᑐᐃᓐᓇᕐᖅ ᓄᓇᓕᓐᓂᑦ ᐅᕝᕙᓘᓐᓃᑦ ᓄᓇᓕᐅᑉ 
ᐊᓪᓚᕕᖏᓐᓂᑦ ᓄᓇᕗᑦ ᒐᕙᒪᒃᑯᖏᓐᓂᑦ ᐃᓄᑦᑎᑐᑦ (ᐃᓄᐃᓐᓇᖅᑐᑦ ᕿᑎᕐᒥᐅᑦ 
ᐱᖓᓐᓇᖓᓂ).   

• ᐱᔪᓐᓇᐅᑎᐅᔪᖅ ᓇᓕᐊᑐᐃᓐᓇᖅ ᐅᖃᐅᓯᖅ ᐃᓕᓴᕆᔭᐅᓯᒪᔪᖅ ᐅᖃᐅᓯᕆᔭᐅᓗᓂ 
ᒪᓕᒐᓕᐅᕐᕕᒻᒥ.  

 
 
ᑕᐃᒪᓕ ᑭᓇᑐᐃᓐᓇᑦᑎᐊᖅ ᐃᓱᒪᓐᓂᖅᑲᑦ ᐅᖃᐅᓯᕐᒧᑦ ᐱᔪᓐᓇᐅᑎᐅᔪᑦ ᓇᓗᓇᐃᖅᓯᒪᔪᑦ 
ᖃᓄᐃᑦᑐᑐᐃᓐᓇᖅ ᓄᓇᕗᑦ ᒪᓕᒐᖓᓂ ᓱᕋᑕᑦᐅᓱᒋᔭᐅᓗᓂ, ᐊᑲᐅᔅᓴᖏᓐᓂᕐᒥᓂᒃ 
ᐅᓐᓂᕐᓗᒍᓐᓇᖅᑯᑦ ᐅᖃᐅᓯᓕᕆᓂᕐᒧᑦ ᑲᒥᓯᓇᒧᑦ.  ᑖᓐᓇᓕ ᐊᓪᓚᕝᕕᖓ ᐅᖃᐅᓯᓕᕆᓂᕐᒧᑦ 
ᑲᒥᓯᓇᐅᑉ ᖃᐅᔨᓴᓕᕋᔭᖅᑯᖅ ᐅᓐᓂᕐᓘᑕᐅᔪᒥᒃ ᐊᑲᐅᔅᓴᖏᒍᑕᐅᔪᒥᒃ ᐊᒻᒪ ᓴᖅᑮᓕᕋᔭᖅᑐᓂ 
ᐊᑐᖅᑕᐅᓕᖅᑯᔨᔾᔪᑎᓂᒃ ᒪᓕᒐᓕᐅᕐᕕᒻᒧᑦ ᖃᓄᐃᓕᒋᐊᕈᑕᐅᔪᓐᓇᕋᔭᖅᑐᓂᒃ ᐋᖅᑭᓯᒋᐊᕈᑕᐅᓗᑎᒃ.   

2. ᖃᐅᔨᓴᖅᑎᐅᓂᖅ 
 
ᐅᖃᐅᓯᓕᕆᓂᕐᒧᑦ ᑲᒥᓯᓇᐅᑉ ᐊᒻᒪᓗ ᐃᖅᑲᓇᐃᔭᖅᑎᖏᑦ ᖃᐅᔨᓴᖅᐸᑉᐳᑦ ᓄᓇᕗᑦ ᒐᕙᒪᒃᑯᑦ 
ᐱᕙᓪᓕᐊᓂᕆᔭᖏᓐᓂᒃ ᖃᓄᐃᓕᐅᕆᐊᖃᕐᓂᖏᑦᓄᑦ ᓄᓇᕗᒻᒥ ᐃᓕᓴᕆᔭᐅᓯᒪᔪᓄᑦ ᐅᖃᐅᓯᕐᓄᑦ 
ᒪᓕᑦᑐᒋᑦ ᐅᑯᐊ ᑎᑎᕋᖅᓯᒪᔪᑦ:    
 

• ᐃᓕᓴᕆᔭᐅᓯᒪᔪᑦ ᐅᖃᐅᓯᕐᓄᑦ ᒪᓕᒐᑦ  
 
• ᕿᖓᐅᒻᒥ ᐋᖅᑭᑦᑕᐅᓯᒪᔪᑦ ᖃᓄᐃᓕᐅᕆᐊᖃᕐᓂᖏᓐᓄᑦ, ᑖᒃᑯᐊ ᒐᕙᒪᒃᑯᑦ 

ᐃᒪᐃᓕᐅᕆᐊᖃᖅᑐᑎᒃ   
i) ᐃᓄᑦᑎᑐᑦ ᐅᖃᐅᓯᖅ ᐃᖅᑲᓇᐃᔭᖅᑐᓂᑦ ᐊᑐᖅᑕᐅᔪᓐᓇᕐᓗᓂ ᒐᕙᒪᒃᑯᓐᓂ 
ii) ᐊᔭᐅᖅᑐᐃᒋᐊᕐᓗᓂ ᒪᕐᕉᓐᓂᒃ ᐅᖃᐅᓯᖃᕈᓐᓇᓂᕐᒥᒃ ᐃᓄᑦᑎᑐᑦ ᐊᒻᒪ ᖃᓪᓗᓈᑎᑐᑦ, 
ᐊᒻᒪᓗ  
iii) ᐅᑉᐱᕆᑦᑎᐊᕐᓗᒍ ᐱᑕᖃᕆᐊᖃᕐᓂᖓ ᐊᒻᒪ ᐱᔪᓐᓇᐅᑎᒋᔭᖏᑦ ᐅᐃᕖᑦ ᐅᖃᐅᓯᖏᑦ.   

 
• ᓄᓇᕗᒻᒥ ᓄᓇᑖᕐᓂᒃᑯᑦ ᐊᖏᕈᑕᐅᓯᒪᔪᖅ, ᐃᒪᐃᒋᐊᖃᖅᑎᑦᑎᕗᖅ ᓄᓇᕗᑦ ᒐᕙᒪᒃᑯᖏᓐᓂᒃ 

ᐃᓄᐃᑦ ᐃᖅᑲᓇᐃᔭᕈᓐᓇᖅᑐᑦ ᐱᕙᓪᓕᐊᑏᓇᕐᓗᒋᑦ ᑭᒡᒐᖅᑐᖅᑕᖏᑦ ᒪᓕᓪᓗᒋᑦ ᐊᒥᓲᓂᖏᑦ 
ᓄᓇᕗᒻᒦᑦᑐᑦ.   

 
• ᑕᒪᑦᓇ ᑲᔪᓯᑎᒐᔅᓴᐅᕗᖅ ᐃᓚᖓᒍᑦ ᑕᒪᑯᐊ ᐊᑲᐅᙱᓕᐅᕈᑕᐅᖃᑕᖅᑐᑦ ᐊᕝᕕᐊᖅᐸᑦᑐᑦ 

ᓴᖅᑭᔮᖅᑐᑦ ᐲᔭᖅᑕᐅᓗᑎᒃ ᐃᓄᐃᑦ ᐃᖅᑲᓇᐃᔭᕆᐊᖃᕐᓂᖏᓐᓄᑦ.  ᑕᐃᒪᓕ ᑖᒃᑯᐊ 
ᐊᖏᖃᑕᐅᒐᓱᐊᖅᑎᓪᓗᒋᑦ ᑲᓇᑕᐅᑉ ᒐᕙᒪᒃᑯᖏᑦ ᐱᔾᔪᑎᒋᓪᓗᒍ 
ᐱᒋᐊᖅᑎᑕᐅᔭᕆᐊᖃᕐᓂᖓᓂᒃ ᓄᓇᑖᖅᓯᒪᓂᐅᔪᖅ, ᓄᓇᕗᑦ ᒐᕙᒪᒃᑯᖏᑦ 
ᓇᓗᓇᐃᖅᓯᓯᒪᕗᑦ ᑖᓐᓇ ᐊᑐᖅᑕᐅᖃᑦᑕᕐᓂᖓ ᖃᓪᓗᓈᑎᑐᑦ ᐅᖃᕈᓐᓇᕆᐊᖃᕐᓂᖅ 
ᐃᖅᑲᓇᐃᔭᐅᑕᐅᓗᓂ ᐊᕝᕕᐊᕈᑎᐅᒻᒪᑦ ᐃᖅᑲᓇᐃᔮᖅᑕᕋᓱᓐᓂᕐᒧᑦ ᐊᒥᓲᓂᖅᓴᓄᑦ 
ᓄᓇᕗᒻᒥᐅᓄᑦ  ᐅᖃᐅᓯᕐᖓᐅᑎᖃᖅᑐᓄᑦ ᐃᓄᑦᑎᑐᑦ.       

 
• ᑖᓐᓇ ᑭᒃᑯᑐᐃᓐᓇᕐᓄᑦ ᐱᔪᓐᓇᐅᑎᐅᔪᖅ ᐊᒻᒪ ᐃᓱᒪᖅᓱᕈᓐᓇᕐᓂᐅᔪᖅ, 

ᐱᔪᓐᓇᖅᑎᑦᑎᓪᓚᕆᒻᒪᑦ ᑕᒪᒃᑯᐊ ᖃᓪᓗᓈᑎᑐᑦ ᐊᒻᒪ ᐅᐃᕖᑎᑐᑦ 
ᖃᑦᑏᓐᓇᐅᓂᖅᓴᐅᒐᓗᐊᖅᑐᑎᒃ ᐅᖃᕈᓐᓇᖅᑐᑦ ᓄᓇᕗᒻᒥ ᐱᔪᓐᓇᐅᑎᖃᕐᖓᑕ ᕿᑐᕐᖓᖏᑦ 
ᐃᓕᓐᓂᐊᕈᓐᓇᕐᓗᑎᒃ ᐅᖃᐅᓯᖏᑦ ᒪᓕᓪᓗᒋᑦ.      

 
 
3. ᐅᖃᐅᔾᔨᒋᐊᖅᑎᐅᓂᖓ ᖃᓄᐃᓕᐅᕆᐊᖃᖅᑐᓂᒃ ᐅᖃᐅᓯᓕᕆᓂᕐᒧᑦ ᑲᒥᓯᓇᐅᑉ 
 
ᐊᓪᓚᕝᕕᖓ ᐅᖃᐅᓯᓕᕆᓂᕐᒧᑦ ᑲᒥᓯᓇᐅᑉ ᑕᕝᕙᑑᒪᑦ ᐱᓕᕆᕕᐅᓪᓗᓂ ᓄᓇᕗᒻᒥ 
ᑐᕌᖓᑐᐃᓐᓇᓪᓚᕆᑦᑐᓂ ᐅᖃᐅᓯᓕᕆᓂᕐᒧᑦ ᐱᔾᔪᑎᖃᖅᑐᓂᒃ.  ᑕᐃᒪᓕ ᑕᒪᑯᐊ 
ᐅᖃᖃᑎᒋᓐᓇᐸᑦᑐᒋᑦ ᓄᓇᓕᐅᔪᑦ ᓄᓇᕗᒻᒥ, ᖃᐅᔨᓇᓱᑦᑕᐅᓯᒪᔪᑦ, ᐊᒻᒪᓗ ᐊᑐᐊᒐᕐᓄᑦ 
ᐱᓕᕆᐊᕆᔭᐅᔪᑦ, ᑖᓐᓇ ᐊᓪᓚᕝᕕᒃ ᑐᓂᓯᔪᓇᖅᓯᒪᕗᖅ ᒪᓕᒐᓕᐅᖅᑎᓄᑦ ᐊᒻᒪᓗ ᓄᓇᕗᑦ 
ᒐᕙᒪᒃᑯᖏᑦᓄᑦ ᐊᑐᖅᑕᐅᓕᖅᑯᔭᓪᓚᕆᐅᔪᓂᒃ ᐊᑲᐅᓯᕚᓪᓕᕈᑕᐅᔪᓐᓇᖅᑐᓂᒃ ᐱᐅᓂᖅᐹᑯᑦ 
ᐅᖃᐅᓯᓕᕆᓂᕐᒧᑦ ᐱᔾᔪᑎᖃᖅᑐᓂᒃ ᓄᓇᕗᑦ ᐱᓕᕆᐊᕆᕙᑦᑕᖓᓄᑦ.     

4. ᐅᖃᐅᓯᕐᒥᒃ ᓴᖅᑭᔮᖅᑎᑦᑎᒋᐊᒃᑲᓐᓂᕐᓂᖅ 
 
ᐅᖃᐅᓯᓕᕆᓂᕐᒧᑦ ᑲᒥᓯᓇ ᐱᒻᒪᕆᐅᔪᒥᒃ ᑲᒪᔭᕆᐊᖃᕐᒪᑦ ᑕᒪᑦᓇ ᐅᖃᐅᓯᓕᕆᓂᕐᒧᑦ ᐱᔾᔪᑎᖃᖅᑐᖅ 
ᓴᖅᑭᖅᑕᐅᓗᓂ ᑭᒃᑯᑐᐃᓐᓇᕐᓄᑦ ᐃᓄᖕᓄᑦ ᖃᐅᔨᒪᔭᐅᒋᐊᕐᓗᓂ ᐊᒻᒪᓗ ᐱᖃᑕᐅᑎᑦᑎᓗᓂ 
ᐅᖃᐅᓯᕐᓂᒃ ᓴᖅᑭᔮᖅᑎᑦᑎᒋᐊᒃᑲᓂᕐᓂᕐᒧᑦ ᖃᓄᐃᓕᐅᕈᑕᐅᔪᓂᒃ ᓄᓇᕗᓕᒫᒥ.  ᑖᔅᓱᒪ 
ᐅᖃᐅᓯᓕᕆᓂᕐᒧᑦ ᑲᒥᓯᓇᐅᑉ ᑲᒪᒋᔭᕆᐊᖃᖅᑕᖏᑦ ᑲᒪᒋᕙᑉᐸᐃᑦ ᐃᒪᐃᑦᑐᒃᑯᑦ: 
 

• ᐅᖃᖃᑎᒋᖃᑕᖅᑐᒋᑦ ᓄᓇᓕᐅᔪᑦ ᐅᖃᐅᓯᓕᕆᓂᐅᑉ ᒥᔅᓵᓄᖓᔪᓂᒃ 
ᐊᑐᕆᐊᖃᖅᐸᑦᑕᖏᓐᓂᒃ;  

• ᐱᖃᑕᐅᕙᑦᑐᓂ ᐅᖃᐅᓯᓕᕆᓂᕐᒧᑦ ᖃᓄᐃᓕᐅᕈᑕᐅᔪᓂᒃ ᐋᖅᑭᔅᓱᖅᑕᐅᓯᒪᔪᓂᒃ ᓄᓇᓕᒻᒧᑦ 
• ᐱᖃᑕᐅᕙᑦᑐᓂ ᑎᒥᐅᔪᓂ ᐊᕋᒍᑕᒫᖅ ᐃᓄᑦᑎᑐᑦ ᐅᖃᐅᓯᖅ ᐱᓇᓱᐊᕈᓯᖃᓕᕋᐃᒻᒪᑦ 
• ᐋᖅᑭᓯᒪᐃᓐᓇᖅᑐᒍ ᖃᕋᓴᐅᔭᒃᑯᑦ ᑐᑭᓯᒋᐊᕐᕕᔅᓴᐅᔪᖅ ᓄᓇᕗᒻᒥ ᐅᖃᐅᓯᐅᔪᓂᒃ, 

ᐅᖃᐅᓯᒃᑯᑦ ᐱᔪᓐᓇᐅᑎᐅᔪᓂᒃ ᐊᒻᒪᓗ ᐊᓪᓚᕝᕕᖓᑕ ᖃᓄᐃᓕᐅᕆᐊᖃᕐᓂᖓᓄᑦ;  
• ᐱᖃᑕᐅᕙᑦᑐᓂ ᐊᐱᖅᓱᖅᑕᐅᓪᓗᓂ ᐱᕙᓪᓕᐊᔪᓕᕆᔨᓄᑦ; ᐊᒻᒪᓗ  
• ᐅᓂᒃᑳᖅᐸᑦᑐᓂ ᑲᑎᒪᕕᔾᔪᐊᖅᑐᓄᑦ ᐊᔾᔨᒌᖏᑐᓄᑦ ᐅᖃᐅᓯᓕᕆᓂᕐᒧᑦ ᐱᔾᔪᑎᖃᖅᑐᓄᑦ.   
 

 
ᖃᓄᖅ ᐃᑲᔪᕈᓐᓇᖅᐱᑎᒋᑦ?  
ᐅᖃᐅᓯᓕᕆᓂᕐᒧᑦ ᑲᒥᓯᓇ ᐱᑕᖃᕈᑎᒋᕙᐅᒃ ᓄᓇᕗᑦ ᒐᕙᒪᒃᑯᖏᑦ ᒪᓕᑦᑎᐊᕋᓗᐊᕐᒪᖔᑕ ᐅᖃᐅᓰᑦ 
ᒪᓕᒐᖏᓐᓂᒃ ᖃᐅᔨᓴᖅᑎᐅᓪᓗᓂ. ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᒪᓕᒐᖓ ᐃᓗᓕᖃᕐᒪᑦ ᐊᒥᓱᓂᒃ 
ᐅᖃᐅᓯᕐᓄᑦ ᐱᔪᓐᓇᕐᓂᕆᔭᐅᔪᓂᒃ ᓄᓇᕗᑦ ᒐᕙᒪᒃᑯᖏᑕ ᒪᓕᒋᐊᖃᖅᑕᖏᓐᓂᒃ. ᓄᓇᕗᑦ 
ᒐᕙᒪᒃᑯᖏᑦ ᒪᓕᑦᑎᐊᖏᓐᓇᓱᒋᒍᕕᒋᑦ ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᒪᓕᒐᖓᑕ ᒥᒃᓵᓄᑦ 
ᐅᖃᕈᓐᓇᖅᐳᑎᑦ ᐅᖃᐅᓯᓕᕆᓂᕐᒧᑦ ᑲᒥᓯᓇᒧᑦ ᖃᐅᔨᓴᖅᑕᐅᓕᕋᔭᖅᐳᕐᓗ ᑕᒪᓐᓇ 
ᐊᑲᐅᙱᓕᐅᕈᑕᐅᔪᖅ ᐋᖅᑭᒋᐊᕈᑎᖏᓐᓂᒡᓗ ᓴᖅᑭᑦᑎᓗᓂ. 
 
ᓄᓇᕗᑦ ᒐᕙᒪᒃᑯᖏᑦ ᐅᖃᖅᓯᒪᖕᒪᑕ ᐃᓄᒃᑎᑐᑦ/ᐃᓄᐃᓐᓇᖅᑐᓐ ᐅᖃᐅᓯᖅᑕᕆᔭᐅᓕᓛᕐᓂᖓᓂᒃ 
ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂ ᓱᓕ ᐃᒃᐱᒋᔭᐅᑦᑎᐊᕐᓗᑎᒃ ᖃᓪᓗᓈᑎᑐᑦ ᐅᐃᕖᑎᑐᓪᓗ 
ᐱᔪᓐᓇᐅᑎᒋᔭᖏᑦ ᐅᖃᐅᓯᖅ ᐱᓪᓗᒍ. ᐅᖃᐅᓯᓕᕆᓂᕐᒧᑦ ᑲᒥᓯᓇ ᖃᐅᔨᓴᖅᐸᓪᓕᐊᕗᖅ ᖃᓄᖅ 
ᓄᓇᕗᑦ ᒐᕙᒪᒃᑯᖏᑦ ᐸᕐᓇᒃᐸᓪᓕᐊᖕᒪᖔᑕ ᑕᐅᕗᖓ ᐊᒻᒪᓗ ᐊᑐᓕᖁᔭᒥᓂᒃ ᓴᖅᑭᑦᑎᕙᓪᓕᐊᓪᓗᓂ 
ᓄᓇᕗᑦ ᒪᓕᒐᓕᐅᖅᑎᒃᑯᖏᓐᓄᑦ ᖃᓄᐃᓕᐅᕐᓗᑎᒃ ᐱᕙᓪᓕᐊᔪᓐᓇᕐᒪᖔᑕ.  
 
ᐅᖃᐅᓯᓕᕆᓂᕐᒧᑦ ᑲᒥᓯᓇ ᓄᓇᓕᖕᓄᑦ ᓂᐅᕐᕈᕙᒃᑭᕗᖅ ᑐᓴᕋᓱᒃᖢᓂ ᐃᓄᖕᓂᒃ ᐃᓱᒫᓘᑎᒋᔭᐅᔪᓂᒃ 
ᐅᖃᐅᓰᑦ ᒥᒃᓵᓄᑦ ᐊᒻᒪᓗ ᑲᔪᖏᖅᓱᐃᓇᓱᒃᖢᓂ ᐃᓕᓐᓂᐊᕐᓗᑎᒡᓗ ᐃᓕᓴᕆᔭᐅᓯᒪᔪᓂᒃ ᐅᖃᐅᓯᕐᓂᒃ: 
ᐃᓄᒃᑎᑐᑦ/ᐃᓄᐃᓐᓇᖅᑐᓐ, ᖃᓪᓗᓈᑎᑐᑦ ᐅᐃᕖᑎᑐᓪᓗ. ᐊᑲᖅᓴᖏᒃᑯᕕᑦ ᐱᔪᓐᓇᕐᓂᕆᔭᐃᑦ 
ᐅᖃᐅᓰᑦ ᒥᒃᓵᓄᑦ ᐱᔨᔅᓯᖅᑕᐅᑦᑎᐊᖏᒃᑯᕕᑦ, ᐊᐱᖅᑯᑎᒃᓴᖃᕈᕕᓪᓘᓐᓃᑦ ᑭᓱᑐᐃᓐᓇᕐᒥᒃ ᐅᑯᐊ 
ᐅᓂᒃᑳᑉ ᒥᒃᓵᓄᑦ, ᐅᕙᑦᑎᓐᓄ ᐅᖄᓚᒋᑦ ᑎᑎᕋᕐᓗᑎᓪᓘᓐᓃᑦ, ᖃᕆᑕᐅᔭᒃᑯᓪᓘᓐᓃᑦ ᑎᑎᕋᕐᓗᑎᑦ 
ᐅᕝᕙᓘᓐᓃᑦ ᑎᑎᕋᕐᕕᒋᔭᕆᐊᓕᒃ ᖃᕆᑕᐅᔭᒃᑯᑦ ᖃᐅᔨᒋᐊᕐᕕᖕᒦᑦᑐᖅ ᑎᑎᕋᕐᕕᒃᓴᖅ ᐊᑲᖅᓴᖏᑦᑐᓄᑦ 
ᑐᔫᑎᒋᒍᒃ ᐅᕙᑦᑎᓐᓄᑦ. ᐃᖃᓗᖕᓃᒃᑯᕕᑦ ᖁᕕᐊᓱᖕᓂᐊᖅᐳᒍᑦ ᑎᑎᕋᕐᕕᑦᑎᓐᓄ ᐊᒡᓚᒡᕕᑦᑎᓐᓄᑦ 
ᐳᓛᕆᐊᕈᓐᓇᕈᕕᑦ. 

2002 -2003 ᐱᓕᕆᐊᖑᓯᒪᔪᑦ 
 

ᐊᑲᖅᓴᖏᔾᔪᑕᐅᔪᕕᓃᑦ 
 
 
ᐊᑲᖅᓴᖏᔾᔪᑎᒋᔭᐅᔪᑦ 2002-2003ᒥ ᐱᖓᓲᓚᐅᖅᐳᑦ. 
 
 
ᓯᕗᓪᓕᖅᐹᖅ ᐅᓐᓂᕐᓗᒍᑕᐅᓚᐅᖅᑐᖅ ᖃᓪᓗᓈᑎᑑᕈᓐᓇᖏᑦᑐᒧᑦ ᑎᑎᖅᑲᐅᓯᐊᕆᔭᐅᔪᑦ 
ᐃᓄᒃᑎᑑᖓᖏᑦᑐᕕᓂᐅᓂᖏᓐᓂᒃ ᒐᕙᒪᑐᖃᖅᑯᓐᓂᙶᖅᑐᑦ. ᑎᑎᖅᑲᑦ ᐱᔾᔪᑎᖃᖅᖢᑎᒃ 
ᐃᖅᑲᓇᐃᔭᖏᑦᑐᖅᓯᐅᑎᑖᖃᑦᑕᕈᓐᓇᕋᓗᐊᕐᒪᖔᑦ ᓇᖕᒥᓂᕆᔭᒥᓂᒃ ᐱᓕᕆᐊᒃᓴᒥᒃ 
ᓴᖅᑭᑦᑎᓇᓱᒃᑎᓪᓗᒍ. 
 
 
ᖃᐅᔨᓴᖅᑕᐅᑦᑎᐊᕋᓱᓚᐅᖅᑐᖅ ᑕᒪᓐᓇ ᐱᔪᓐᓇᕐᓂᓕᒫᑎᒃ ᐊᑐᖅᖢᒍ ᑎᑎᕋᕐᕕᑦᑎᓐᓂᑦ, ᒐᕙᒪᑐᖃᒃᑯᑦ 
ᑎᑎᕋᕐᕕᖓᓂᙵᖅᑐᕕᓂᐅᓂᖓᓄᑦ ᐱᓕᕆᐊᕆᔭᕆᐊᖃᖅᑕᑦᑕ ᓯᓚᑖᓂᒻᒪᒃ ᒪᓕᒃᖢᒍ 
ᐃᓕᑕᕆᔭᐅᓯᒪᔪᑦ ᐅᖃᐅᓯᓕᕆᓂᕐᒧᑦ ᓄᓇᕗᒻᒥ. ᑖᒃᑯᐊᒃ ᒐᕙᒪᑐᖃᒃᑯᑦ ᓄᓇᕗᓪᓗ 
ᒐᕙᒪᒃᑯᖏᓐᓂᙶᖅᑐᑦ ᐃᓕᓐᓂᐊᖅᑐᓕᕆᔨᒃᑯᑦ ᑲᑐᔾᔨᖃᑎᒌᒃᖢᑎᒃ ᐱᓕᕆᐊᖃᕐᒪᑕ 
ᖃᐅᔨᓴᖅᐸᒃᖢᑎᒃ ᓇᓕᐊᑦ ᐱᓇᓱᐊᖅᑐᑦ ᐱᔪᓐᓇᕐᒪᖔᑕ ᓇᓕᐊᒡᓗ ᐱᔪᓐᓇᖏᒻᒪᖔᑕ. 
ᖃᐅᔨᓴᖅᑎᕗᑦ ᖃᐅᔨᓕᓚᐅᖅᑐᖅ ᐅᖃᓕᒫᒐᕐᓂᒃ ᖃᐅᔨᒋᐊᕈᑎᓂᒃ ᐱᑕᖃᖅᑐᑦ ᐃᓄᒃᑎᑑᓕᖅᓯᒪᔪᓂᒃ 
ᖃᐅᔨᔪᒪᔭᖓᑕ ᒥᒃᓵᓅᓕᖓᔪᓂᒃ ᐃᓕᓐᓂᐊᖅᑐᓕᕆᔨᒃᑯᑦ ᑎᑎᕋᕐᕕᖓᓂ, ᖃᐅᔨᑎᑕᐅᓪᓗᓂᓗ ᓇᑭᑦ 
ᐱᔪᓐᓇᕐᒪᖔᒍ ᖃᐅᔨᒋᐊᕈᒪᔭᖓ. 
 
 
ᑭᖑᓪᓕᖅ ᐊᑲᖅᓴᖏᔾᔪᑎᒋᔭᐅᓚᐅᖅᑐᖅ ᐱᔾᔪᑎᖃᖅᖢᓂ ᒪᒃᑯᒃᑐᖅ ᐃᖅᑲᖅᑐᐃᕕᖕᒧᐊᖅᑎᓪᓗᒍ 
ᐃᖃᓗᖕᓂ ᐃᖅᑲᖅᑐᖅᑕᐅᔪᓐᓇᕋᔭᕐᓂᖓᓂᒃ ᖃᐅᔨᓴᖅᑎᓪᓗᒋᑦ. ᐅᖃᐅᓯᓕᕆᓂᕐᒧᑦ ᑲᒥᓯᓇ 
ᖃᐅᔨᓴᖅᑎᑦᑎᒋᐊᓕᓚᐅᖅᑐᖅ ᑐᓴᕋᓱᒃᖢᓂᓗ ᐃᓱᒪᒋᔭᐅᔪᓂᒃ ᒪᓕᒐᓕᕆᔨᒥᑦ. ᒫᓐᓇᐅᔪᖅ 
ᑎᑎᕋᕐᕕᕗᑦ ᐱᓕᕆᖃᑎᖃᖅᐳᖅ ᒪᓕᒐᓕᕆᔨᒃᑯᓐᓂᒃ ᐋᖅᑮᒋᐊᕈᑎᐅᓇᔭᖅᑐᓂᒃ ᖃᐅᔨᓴᖅᖢᑕ 
ᓇᓗᓇᕈᓐᓃᓚᐅᖅᑐᓂᒃ ᓱᕐᕋᒋᐊᓕᖕᓂᒃ. 
 
 
ᐱᖓᔪᖓᑦ ᐊᑲᖅᓴᖏᔾᔪᑕᐅᓚᐅᖅᑐᖅ ᐃᓄᒃᑎᑐᖅ ᑕᐃᒎᓯᕐᒥᒃ ᐱᔾᔪᑎᖃᖅᑐᖅ. ᐊᑲᖅᓴᖏᑦᑐᖅ 
ᐅᖃᓚᐅᖅᑐᖅ ᐃᓄᒃᑎᑐᖅ ᑕᐃᒎᓯᖅ ᐅᓇ ᐃᖅᑭᓕᒃ ᐅᕝᕙᓘᓐᓃᑦ ᓂᖅᑭᓖᑦ ᐊᑐᖅᑕᐅᓲᖑᖕᒪᓱᓕᒎᖅ 
ᓄᓇᖃᖅᑳᑐᓂᒃ ᑕᐃᓯᓇᓱᒃᖢᑎᒃ, ᐃᓱᒪᒋᔭᐅᖕᒪᓪᓕ ᐅᓄᖅᑐᓂᑦ ᐱᐅᓗᐊᖏᑦᑕᕆᐊᒃᓴᖅ 
ᒫᓐᓇᐅᓕᖅᑐᖅ ᐅᖃᐅᓯᕆᓗᒍ. ᑕᐃᒎᓯᖃᖁᔨᖔᖅᖢᓂ ᐊᓪᓚᒥᒃ, ᐱᐅᙱᑎᑦᑎᖏᓐᓂᖅᓴᐅᖕᒪᑦ ᑖᓐᓇ 
ᑕᐃᒎᓯᖅ. ᐅᖃᐅᓯᓕᕆᓂᕐᒧᑦ ᑲᒥᓯᓇ ᑭᐅᓚᐅᖅᑐᖅ ᑐᓂᓂᐊᕐᓂᕋᖅᖢᓂᐅᒃ ᐃᓕᖅᑯᓯᓕᕆᔨᒃᑯᓐᓄᑦ 
ᐅᖃᐅᓯᓕᕆᓕᕐᒥᒃᐸᑕ ᑲᑎᒪᓗᑎᒃ ᐋᔩᕈᑕᐅᓛᕐᒪᑦ ᒪᐃ 2003ᒥ. ᐅᖃᐅᓯᓕᕆᓕᖅᑎᓪᓗᒋᑦ 
ᐃᓕᖅᑯᓯᓕᕆᔨᒃᑯᑦ ᑲᑎᒪᑎᑦᑎᓪᓗᑎᒃ ᐊᖏᕈᑎᒋᔭᐅᓚᐅᖅᑐᖅ ᑖᓐᓇ ᐅᖃᐅᓯᖅ ᐊᓪᓚ ᐅᕝᕙᓘᓐᓃᑦ 
ᐃᖅᑭᓖᑦ ᐊᑲᐅᒋᔭᐅᓂᖅᓴᐅᓪᓗᓂ. 

ᐊᐱᖅᑯᑎᒋᔭᐅᖃᑦᑕᖅᑐᑦ 
ᐱᓇᓱᐊᕈᓯᑕᒫᑦ ᐅᖃᐅᓯᓕᕆᓂᕐᒧᑦ ᐊᒡᓚᒡᕕᒃ ᑲᒪᖃᑦᑕᖅᐳᖅ ᐊᒥᓱᓂᒃ ᖃᐅᔨᒋᐊᕐᕕᐅᔭᕌᖓᒥᒃ 
ᐊᐱᖅᑯᑕᐅᔪᓂᒃ ᐅᖃᐅᓯᐅᑉ ᒥᒃᓵᓅᖓᔪᓂᒃ ᓄᓇᕗᒻᒥ. ᐅᓄᕐᓂᖅᓴᒻᒪᕇᑦ ᐅᖄᓚᐅᑎᒃᑯᑦ 
ᐊᐱᖅᑯᑕᐅᕙᒃᑐᑦ. ᑲᑎᖅᓱᐃᖃᑦᑕᖅᑐᒍᑦ ᑭᓯᐊᓂ ᑎᑎᕋᖅᓯᒪᔪᓂᒃ ᐊᐱᖅᑯᑎᓂᒃ. 
ᐊᔾᔨᒌᖕᒋᕈᓘᔭᖅᐸᒃᑐᑦ, ᓲᕐᓗ ᖃᐅᔨᒋᐊᕈᒪᔪᑦ ᖃᓄᐃᓕᕐᒪᖔᑦ ᐅᖃᐅᓯᓕᕆᓂᕐᒧᑦ ᒪᓕᒐᒃᓴᖅ 
ᐅᕝᕙᓘᓐᓃᑦ ᐊᐱᖅᓲᑏᑦ ᓲᕐᓗ ᐃᒪᓐᓇ “ᖃᓄᖅ ᑕᐃᔭᕆᐊᖃᖅᐸᕋ... ᐃᓄᒃᑎᑐᑦ?” ᐅᕝᕙᓘᓐᓃᑦ 
“ᖃᓄᖅ ᑎᑎᕋᕐᓗᒍ ᐱᔭᕆᐊᖃᖅᐸᕋ ᐃᓄᒃᑎᑐᑦ ᒪᓕᒡᓗᒍ ᓄᑖᕈᕆᐊᖅᓯᒪᔪᖅ ᑎᑎᕋᐅᓯᖅ?” 
 
 
ᑭᒃᑯᓕᒫᓄᑦ ᑑᕌᖓᔪᑦ ᐱᓕᕆᕙᒃᑕᕗᑦ 
 
ᐱᕙᓪᓕᐊᔪᓕᕆᔨᒃᑯᓂᑦ 
 
ᐊᕐᕌᒍᓕᒫᑉ ᐃᓗᐊᓂ, ᐅᖃᐅᓯᓕᕆᓂᕐᒧᑦ ᑲᒥᓯᓇ ᐊᐱᖅᓱᖅᑕᐅᕙᒃᐳᖅ ᑐᓴᖅᑎᑦᑎᔨᓂᑦ 
ᐱᕙᓪᓕᐊᔪᓕᕆᔨᓂᑦ ᓄᓇᕗᒻᒥᙶᖅᑐᓂᑦ ᐅᕝᕙᓘᓐᓃᑦ ᓄᓇᕗᑦ ᐊᓯᐊᓂᙶᖅᑐᓂᑦ ᓄᓇᕐᔪᐊᒥ, 
ᒪᑯᑎᒎᓇᕐᓗ ᑎᑎᕋᖅᓯᒪᔪᑎᒍᑦ ᐱᕙᓪᓕᐊᔪᑦ, ᓰᐲᓰ ᓈᓚᐅᑎᖏᑎᒍᑦ ᑕᓚᕖᓴᖏᑎᒍᓪᓗ ᐊᒻᒪᓗ 
ᐃᓄᐃᑦ ᑕᑯᓐᓇᒐᒃᓴᓕᕆᔨᖏᑎᒍᑦ. 
 
 
ᐅᐱᕐᖔᖅ 2002  

• ᓄᓇᓕᖕᓄᑦ ᐳᓚᕋᕐᓂᖅ ᑲᖏᖅᖠᓂᕐᒧᑦ  
• ᑲᓇᑕᒥ ᐅᖃᕐᕕᐅᕙᒃᑐᑦ ᐊᑲᖅᓴᖏᔾᔪᑎᓂᒃ ᑲᑐᔾᔨᖃᑎᒌᖏᑦ ᑲᑎᒪᓂᖅ ᕆᔾᔭᐃᓇᒥ 
• ᐃᓄᒃᑎᑐᑦ ᐅᖃᐅᑦᑎᓐ ᐱᓇᓱᐊᕈᓯᖓ ᑲᑎᒪᓂᖅ ᐃᖃᓗᖕᓂ 
• ᓯᓚᓐᓂᐊᖅᑎᒃᑯᓐᓂᒃ ᑲᑎᒪᖃᖃᑎᖃᕐᓂᖅ ᐅᖃᐅᓯᕐᓂᒃ ᓯᓚᓕᕆᓂᐅᑉ ᐃᓄᒃᑎᑐᑦ ᒥᒃᓵᓄᑦ 

ᐃᖃᓗᖕᓂ - ᓯᓚᓕᕆᔨᕐᔪᐊᒃᑯᓐᓂᙶᖅᑐᑦ. ᐊᐅᓚᑦᑎᓪᑎᓚᐅᕐᒥᔪᖅ ᐅᖃᐅᓯᓕᕆᓂᕐᒧᑦ 
ᑲᒥᓯᓇ ᐃᓄᒃᑎᑐᑦ ᑕᐃᒎᓯᕐᓂᒃ ᐱᓕᕆᑎᓪᓗᒋᑦ ᓯᓚᐅᑉ ᒥᒃᓵᓄᑦ ᖃᕆᑕᐅᔭᒃᑯᑦ 
ᐋᖅᑭᒃᓱᖅᓯᒪᔪᑦ ᑐᓵᔭᒃᓴᐅᖃᑦᑕᓛᖅᑐᑦ. ᐅᑯᐊ ᐃᓚᐅᓪᓗᑎᒃ, ᐃᖃᓗᖕᓂᙶᑑᒃ ᐃᓐᓈᒃ, 
ᓰᐲᓰᒃᑯᓐᓂᙶᖅᑐᖅ, ᒐᕙᒪᐅᖃᑎᒌᓕᕆᔨᒃᑯᓐᓂᙶᖅᑐᖅ - ᑐᓴᐅᒪᖃᑦᑕᐅᑎᓕᕆᔨᖏᓐᓂᑦ, 
ᐊᒻᒪᓗ ᑐᑭᓕᐅᕆᔨ ᓄᓇᕗᑦ ᑐᙵᕕᒃᑯᓐᓂᙶᖅᑐᖅ. 

• ᑲᑎᒪᖃᑎᖃᖅᖢᓂ ᐅᐊᐃᑦ Hᐅᐊᔅᒥ ᓄᓇᑦᑎᐊᒥᐅᑦ ᐅᖃᐅᓯᓕᕆᓂᕐᒧᑦ ᑲᒥᓯᓇ ᐊᒻᒪᓗ ᔫᑳᓐ 
ᐅᖃᕐᕕᐅᕙᒃᑐᖅ ᐊᑲᖅᓴᖏᔾᔪᑎᓂᒃ 

• ᓄᓇᓕᖕᓄᑦ ᐳᓚᕋᕐᓂᖅ ᑎᑭᕋᕐᔪᐊᒧᑦ - ᒪᒃᑯᒃᑐᑦ ᐃᓐᓇᓪᓚᕇᓪᓗ ᑲᑎᒪᓂᕐᔪᐊᖓ 
• ᓄᓇᓕᖕᓄᑦ ᐳᓚᕋᕐᓂᖅ ᐃᖃᓗᒃᑑᑦᑎᐊᒧᑦ 
• ᓄᓇᓕᖕᓄᑦ ᐳᓚᕋᕐᓂᖅ ᖁᕐᓗᖅᑐᒧᑦ 
• ᑲᑎᒪᖃᑎᖃᕐᓂᖅ ᐅᐃᕖᒃᑯᑦ ᑲᑐᔾᔨᖃᑎᒌᖏᓐᓂᒃ, ᐊᖓᔪᖅᑳᖓ ᐹᓪ ᓛᓐᑐᕆ ᐊᒻᒪᓗ 

ᐃᑲᔪᖅᑎᖓ ᑖᓂᐅᓪ ᑭᐅᕆᔪ ᐃᖃᓗᖕᓂ ᐅᐃᕖᑦ ᐅᖃᐅᓯᖏᓐᓂᒃ ᐱᔾᔪᑎᖃᖅᖢᑎᒃ 

ᐊᐅᔭᖅ 2002 

• ᐃᓚᐅᓪᓗᓂ ᐃᓄᒃᑎᑐᑦ ᐅᖃᐅᓯᓕᕆᓂᕐᒧᑦ ᑲᑎᒪᔪᓂ ᐃᖃᓗᖕᓂ 
• ᐃᓚᐅᓪᓗᓂ ᐃᓄᐃᑦ ᓄᓇᕐᔪᐊᒥ ᑲᑐᔾᔨᖃᑎᒌᑦ ᑲᑎᒪᓂᕐᔪᐊᖓᓂ  

ᐅᓂᒃᑳᕆᐊᖅᑐᖅᓯᒪᓪᓗᓂ ᑰᔾᔪᐊᒥ ᓄᓇᕕᖕᒥ 
 

 
ᐅᑭᐊᒃᓵᖅ 2003 

• ᑲᑎᒪᖃᑕᐅᓪᓂ ᐃᓕᓐᓂᐊᖅᓯᓐᓈᑦ ᑲᓇᑕᒥ ᐅᖃᕐᕕᐅᕙᒃᑐᓄᑦ ᐊᑲᕆᔭᐅᖏᑦᑐᓂᒃ 
ᑲᑎᒪᔨᖏᓐᓂᒃ ᐅᐊᓂᐸᐃᖕᒥ 

• ᑲᑎᒪᖃᑕᐅᓪᓗᓂ ᐃᓄᒃᑎᑐᑦ ᐅᑲᐅᑦᑎᓐ ᐸᕐᓇᒃᑎᖏᑦ ᑲᑎᒪᑎᓪᓗᒋᑦ ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᖏᑕ ᑲᑎᒪᕕᖓᓂ 

• ᑲᑎᒪᖃᑎᖃᖅᖢᓂ ᓰᐲᓰᒥᐅᑕᓂᒃ ᐃᖃᓗᖕᓂ ᐅᖃᐅᓯᖃᖅᖢᑎᒃ ᐃᓄᒃᑎᑐᑦ ᑕᐃᒎᓯᕐᓂᒃ 
ᐊᑐᖅᑕᐅᕙᒃᑐᓂᒃ ᓈᓛᐅᑎᒃᑰᓕᕌᖓᑕ 

• ᐅᓂᒃᑳᖅᖢᓂ ᐅᖃᐅᓰᑦ ᒥᒃᓵᓄᑦ ᓄᓇᕗᒥ ᐊᑯᑭᑦᑐᕐᒥᐅᓄᑦ ᓂᐅᕐᕈᓯᒪᔪᓄᑦ ᒐᕙᒪᒃᑯᖏᑕ 
ᐃᓕᖅᑯᓯᓕᕆᔨᖏᓐᓂᑦ ᐃᓕᖅᑯᓯᓕᕆᔨᖏᓐᓂᓪᓗ 

 
 

ᐅᑭᐅᖅ 2003 
• ᐅᖃᓪᓚᒋᐊᖅᑐᖅᑎᑕᐅᓯᒪᓪᓗᓂ ᐊᐅᓚᑦᑎᔩᑦ ᒐᕙᒪᖃᐅᑎᓕᕆᔨᒃᑯᓐᓄᑦ ᐅᖃᐅᓰᑦ 

ᑐᓴᐅᒪᖃᑦᑕᐅᑎᓕᕆᓂᐅᓪᓗ ᒥᒃᓵᓄᑦ ᒐᕙᒪᖃᐅᑎᓕᕆᔩᑦ ᑲᑎᒪᕕᖓᓂ  
• ᓄᓇᕗᑦ ᓯᓚᑦᑐᖅᓴᕐᕕᖕᒥ ᐃᓕᓴᐃᔨᐅᓂᕐᒧᑦ ᐃᓕᓐᓂᐊᖅᑐᓄᑦ ᐅᖃᓪᓚᒋᐊᖅᑐᖅᓯᒪᓪᓗᓂ 

ᐃᖃᓗᖕᓂ 
• ᐊᔭᐅᖅᑏᑦ ᑲᑎᒪᔨᕋᓛᖏᓐᓄᑦ ᐅᓂᒃᑳᕆᐊᖅᑐᖅᓯᒪᓪᓗᓂ 2001-2002 ᐊᕐᕌᒍᑕᒫᖅᓯᐅᑎᓂᒃ 
• ᐃᓄᒃᑎᑐᓐ ᐅᖃᐅᑦᑎᓐ ᐱᓇᓱᐊᕈᓯᕆᓛᖅᑕᖓᓄᑦ ᐸᕐᓇᒃᖢᑎᒃ ᐅᖄᓚᐅᑎᒃᑯᑦ 

ᑲᑎᒪᖃᑎᒋᔭᐅᓪᓗᓂ ᓄᓇᓖᑦ ᐊᐅᓚᑦᑎᔨᖏᓐᓂᒃ ᕿᑭᖅᑖᓗᖕᒥᐅᑦ, ᑭᕙᓪᓕᕐᒥᐅᑦ 
ᕿᑎᕐᒥᐅᓪᓗ. 

• ᖃᐃᖁᔭᐅᓪᓗᓂ ᐅᓂᒃᑳᖁᔭᐅᔪᖅ ᕿᑭᖅᑕᓂ ᐃᓕᓴᐃᔩᑦ ᑲᑎᒪᕕᒡᔪᐊᖅᑎᓪᓗᒋᑦ ᕿᑭᖅᑖᓘᑉ 
ᐅᐊᖕᓇᖓᓂᕐᒥᐅᑦ ᐃᓕᓴᐃᔩᑦ ᑲᑐᔾᔨᖃᑎᒌᖏᑦ ᐊᐅᓱᐃᑦᑐᒥ  

• ᐅᓂᒃᑳᖅᖢᓂ ᐅᖃᐅᓰᑦ ᓄᓇᕗᒥ ᒥᒃᓵᓄᑦ ᑲᓇᑕᒥ ᐃᓕᓐᓂᐊᕐᕕᒡᔪᐊᖅ 
ᐊᖓᔪᖅᑲᐅᑎᒃᓴᖏᓐᓂᙶᖅᑐᓄᑦ ᑎᑭᓯᒪᔪᓄᑦ 

• ᖃᐃᖁᔭᐅᓯᒪᓪᓗᓂ ᐅᓂᒃᑳᖁᔭᐅᔪᖅ ᕿᑭᖅᑕᓂ ᐃᓕᓴᐃᔩᑦ ᑲᑎᒪᕕᒡᔪᐊᕐᑎᓪᓗᒋᑦ 
ᕿᑭᖅᑖᓘᑉ ᓂᒋᖓᓂᒥᐅᑦ ᐃᓕᓴᐃᔩᑦ ᑲᑐᔾᔨᖃᑎᒌᑦ ᐃᖃᓗᖕᓂ 

ᐃᖅᑲᓇᐃᔭᖅᑏᑦ 
ᐃᖅᑲᓇᐃᔭᖅᑎᕗᑦ ᐊᓯᔾᔨᐊᕐᔪᓚᐅᖅᑐᑦ 2002-2003ᒥ. ᖃᐅᔨᓴᖅᑎᒥᒃ ᐊᑎᖃᓚᐅᖅᑐᑦ ᐃᖅᑲᓇᐃᔮᖅ 
ᐊᓯᔾᔨᓚᐅᖅᑕᕗᑦ ᐊᑐᐊᒐᕐᓂᒃ ᐱᓕᕆᔨᒥᒃ ᐊᒻᒪᓗ ᓄᑖᒥᒃ ᐃᖅᑲᓇᐃᔮᒥᒃ ᓴᖅᑭᑦᑎᓪᓗᑕ 
ᑐᓴᐅᒪᖃᑦᑕᐅᑎᓕᕆᔨᒥᒃ. ᑎᑎᕋᕐᕕᑦᑕ ᐃᖅᑲᓇᐃᔭᖅᑎᖏᑦ ᐱᖓᓲᓕᖅᑐᑦ ᐃᓚᐅᓪᓗᓂ ᑎᑎᕋᖅᑎ 
ᑭᐅᔨ. 
 
ᑲᐅᔨᒪᓇᕐᒪᑦ ᐅᖃᐅᓯᓕᕆᓂᕐᒧᑦ ᐊᒡᓚᒡᕕᒃ ᑐᑭᓯᐅᒪᑎᑦᑎᒃᑲᓐᓂᕐᓂᐊᕈᓂ ᐅᖃᐅᓯᕆᔭᐅᔪᑦ 
ᐱᔪᓐᓇᐅᑎᒋᔭᖏᓐᓂᒃ ᓄᓇᕗᒥ ᑭᒃᑯᓕᒫᑦ ᑐᓴᐅᒪᑎᑕᐅᑦᑎᐊᕆᐊᖃᕐᒪᑕ, ᐊᒡᓚᒡᕕᑦᑕ 
ᖃᓄᐃᓕᐅᕐᓂᑐᐃᓐᓇᕆᙱᑕᖏᓐᓂᒃ, ᒪᑯᓂᖓᑦᑕᐅᖅ ᐱᔪᓐᓇᕐᓂᕆᔭᐅᔪᓂᒃ ᐅᑲᐅᓰᑦ ᐱᓪᓗᒋᑦ. 
ᑐᓴᐅᒪᖃᑦᑕᐅᑎᓕᕆᔨ ᐊᒻᒪᓗ ᐊᑐᐊᒐᕐᓂᒃ ᐱᓕᕆᔨ ᐃᖅᑲᓇᐃᔭᖃᑎᖃᓪᓚᕆᒃᐴᒃ ᐅᖃᐅᓯᓕᕆᓂᕐᒧᑦ 
ᑲᒥᓯᓇᒥᒃ, ᑭᒃᑯᓕᒫᓂᒡᓗ, ᓄᓇᕗᑦ ᒐᕙᒪᒃᑯᖏᓐᓂᒃ ᐱᓕᕆᔨᖁᑎᖏᓐᓂᒡᓗ ᒪᓕᒐᓕᐅᕐᕕᖕᒥᒡᓗ.  
ᐊᓯᖏᑦ ᐱᓕᕆᐊᒃᓴᕆᔭᖏᑦ ᑖᔅᓱᒪ ᐃᖅᑲᓇᐃᔮᑉ ᐃᒪᐃᑦᑑᕗᑦ: 

• ᑐᑭᓯᒋᐊᕈᑎᓂᒃ ᐊᔾᔨᒌᖏᑦᑐᓂᒃ ᓴᖅᑭᑦᑎᕙᒡᓗᓂ ᓇᐅᒃᑯᑐᐃᓐᓇ ᐊᔾᔨᒌᖏᑦᑐᑎᒍᑦ 
ᖃᐅᔨᑎᑦᑎᒋᐊᕈᑎᓂᒃ ᐊᑐᕐᓗᓂ ᑭᒃᑯᑐᐃᓐᓇᐃᑦ ᐱᔪᓐᓇᕐᓂᕆᔭᖏᓐᓂᒃ ᐅᖃᐅᓰᑦ ᒥᒃᓵᓄᑦ 
ᐊᒻᒪᓗ ᐅᖃᐅᓯᓕᕆᓂᕐᒧᑦ ᑲᒥᓯᓇᐅᑉ ᐱᓕᕆᐊᕆᔭᕆᐊᖃᖅᑕᖏᓐᓂᒃ 

• ᐃᑲᔪᖅᐸᒡᓗᓂᐅᒃ ᐅᖃᐅᓯᓕᕆᓂᕐᒧᑦ ᑲᒥᓯᓇ ᑭᒃᑯᓕᒫᓂᕐ ᑲᑎᒪᖃᑎᖃᓕᕌᖓᑦ ᓄᓇᓕᖕᓄᑦ 
ᓇᕈᑎᓪᓗᒋᑦ 

• ᖃᑭᐅᒪᑎᑦᑎᓂᕐᒥ ᐃᓄᒃᑎᑐᑦ ᐃᓄᐃᓐᓇᖅᑐᓪᓗ ᐅᖃᐅᓯᖏᓐᓂᒃ ᓴᖅᑭᑦᑎᕙᓪᓕᐊᓗᓂ 
• ᑲᒪᒋᕙᒡᓗᓂᒋᑦ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ ᐊᒻᒪᓗ ᖃᕋᓴᐅᔭᒃᑯᑦ ᖃᐅᔨᒋᐊᕈᑏᑦ ᐱᑐᒡᕖᑦ 

ᖃᓄᐃᓕᖅᐸᓪᓕᐊᖕᒪᖔᑦ ᖃᐅᔨᓴᕐᓂᖅ ᓄᓇᕗᑦ ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᒃᓴᖅ 
 
ᑕᒪᑐᒪᓂ ᐊᕐᕌᒍᒥ, ᐅᖃᐅᓯᓕᕆᓂᕐᒧᑦ ᑲᒥᓯᓇ ᖃᐅᔨᓴᖃᑦᑕᐃᓐᓇᓚᐅᖅᐳᖅ ᖃᓄᐃᓕᕐᒪᖔᑦ 
ᐃᓕᓐᓂᐊᕐᓂᓕᕆᓂᕐᒧᑦ ᒪᓕᒐᒃᓴᖅ. ᓯᑎᐲᕆ 2002ᒥ ᑐᓂᓯᓚᐅᖅᐳᖅ ᐊᑐᓕᖁᔭᒥᓂᒃ ᒪᓕᒐᖅ 1 
ᐃᓕᓐᓂᐊᕐᓂᓕᕆᓂᕐᒧ ᒪᓕᒐᖅ ᐱᓪᓗᒍ ᑲᑎᒪᔨᕋᓛᖏᓐᓄᑦ ᖃᓂᒪᖃᕐᓇᖏᑦᑐᓕᕆᓂᕐᒧᑦ 
ᐃᓕᓐᓂᐊᕐᓂᓕᕆᓂᕐᒧᓪᓗ. 
 
 
ᐊᑐᓕᖁᓚᐅᖅᑕᖏᑦ ᐅᑯᐊᖑᕗᑦ: 
 

ᐊᑐᓕᖁᔭᖅ 1: ᐱᔪᓐᓇᕐᓂᕆᔭᐅᖏᓐᓇᖅᑐᓪᓕ ᐅᐃᕖᑎᑑᖅᑐᓂᑦ ᖃᓪᓗᓈᑎᑑᖅᑐᓂᓪᓗ  
ᒪᓕᒐᕐᓂ ᐱᔪᓐᓇᐅᑎᓂᒃ ᐊᒻᒪᓗ ᐃᓱᒪᖅᓴᕈᓐᓇᕐᓂᕐᒥᒃ 23ᖓᓂ ᐃᓚᒋᐊᕐᓗᒍ ᐃᓄᒃᑎᑐᑦ 
ᐃᓄᐃᓐᓇᖅᑐᓪᓗ ᐅᖃᐅᓯᖃᖅᑐᓄᑦ ᐊᖓᔪᖅᑳᕆᔭᐅᔪᓄᑦ ᑕᕝᕘᓇ ᐃᓕᓐᓂᐊᕐᓂᓕᕆᓂᐅᑉ 
ᒪᓕᒐᖓᒍ ᐃᓚᐅᓗᓂ. ᐊᑐᓕᖁᔨᒋᕗᒍᓪᓗ ᐅᖃᐅᓯᖏᑦ ᐱᔪᓐᓇᐅᑎᓂᒃ ᐊᒻᒪᓗ 
ᐃᓱᒪᖅᓱᕈᓐᓇᕐᓂᕐᒥᒃ ᑎᑎᕋᖅᓯᒪᔪᖅ ᐊᔾᔨᖏᑦ ᐊᑐᖅᑕᐅᖁᓪᓗᒋᑦ ᐱᔪᓐᓇᕐᓂᐅᒐᔭᖅᑐᒧᑦ 
ᐃᓄᒃᑎᑐᑦ ᐃᓄᐃᓐᓇᖅᑐᓪᓗ. 

 
ᐊᑐᓕᖁᔭᖅ 2: ᐅᖃᐅᓯᖏᑦ ᓇᓗᓇᐃᒃᑯᑕᖓ 70 (4) ᐊᓯᔾᔨᕐᓗᒋᑦ ᐃᑲᔪᖅᑐᐃᖁᓪᓗᒍ 
ᓄᓇᕗᑦ ᒐᕙᒪᒃᑯᖏᑦ - ᓄᓇᕗᑦ ᑐᙵᕕᒃᑯᑦ ᑲᑎᒪᔨᒋᓚᐅᖅᑕᖏᑕ ᐊᑐᓕᖁᔭᖓᑦ 59, 
ᐅᖃᖅᓯᓕᓂᖓ ᐲᖔᕐᓗᒍ ᐅᖃᖅᓯᒪᔪᖅ “ᐱᓇᓱᖕᓂᐊᖅᑐᑦ” ᐃᓕᒑᕐᓗᒍ ᐅᖃᐅᓯᖅ 
“ᐱᓂᐊᖅᑐᑦ”. ᓇᓗᓇᐃᒃᑯᑕᖓ 70 (4) ᐅᖃᐅᓯᖃᕐᒪᑦ ᒥᓂᔅᑕᐅ ᐱᓕᕆᐊᕆᔭᕆᐊᖃᖅᑕᖓ 
ᐃᓕᓴᐃᔩᑦ ᐊᒥᓲᓂᖏᑦ ᓈᒻᒪᒃᑲᓗᐊᕐᒪᖔᑕ ᐃᓕᓴᐃᔪᓐᓇᖅᑐᑦ ᐅᖃᕈᓐᓇᑦᑎᐊᖅᖢᑎᒃ 
ᐃᓕᓴᐃᔾᔪᑎᒋᒐᔭᖅᑕᒥᖕᓂᒃ ᐅᖃᐅᓯᕐᓂᒃ ᐃᓕᓐᓂᐊᖅᑐᓕᕆᔨᒃᑯᑦ ᑲᒪᒋᔭᖏᓐᓂ ᐊᒻᒪᓗ 
ᐃᓕᓐᓂᐊᕈᑎᒃᓴᐃᑦ ᐅᖃᐅᓯᖅ ᐃᓕᓐᓂᐊᕈᑎᒋᒐᔭᖅᑕᖓ ᒪᓕᒡᓗᒍ. 

 
ᐊᑐᓕᖃᔭᖅ 3: ᓇᓗᓇᐃᒃᑯᑕᖓ 70 (3) ᐲᕐᓗᒍ. ᑖᓐᓇ ᐃᒪᐃᓕᖓᖕᒪᑦ ᓇᓗᓇᐃᒃᑯᑕᖓ 
70 (3) ᒥᓂᔅᑕ ᓂᕈᐊᕐᓂᐊᓕᕌᖓᑦ ᓇᓕᐊᓐᓂᒃ ᐅᖃᐅᓯᕐᒥ ᐃᓕᓐᓂᐊᖅᑎᑦᑎᒋᐊᖃᖅᒪᖔᑦ 
ᐃᓕᓐᓂᐊᕐᕕᖕᒥ ᖃᐅᔨᓴᖅᑳᕆᐊᖃᖅᑐᖅ ᑭᓯᐊᓂ ᓈᒻᒪᒃᐸᑕ ᐃᓕᓴᐃᔪᓐᓇᕋᔭᖅᑐᑦ ᐊᒻᒪᓗ 
ᐃᓕᓐᓂᐊᖅᑎᔾᔪᑎᐅᔪᓐᓇᕋᔭᖅᑐᑦ ᑖᔅᓱᒥᖓ ᐅᖃᐅᓯᕐᒥᒃ. ᑖᓐᓇ ᑐᑭᖃᕐᒪᑕ ᓇᓕᐊᑐᐃᓐᓇᖅ 
ᐃᓕᓴᐃᔩᑦ ᐃᓕᓐᓂᐊᕈᑎᒃᓴᐃᓪᓘᓐᓃᑦ ᐱᑕᖃᖏᑉᐸᑕ ᒥᓂᔅᑕ ᐅᖃᕈᓐᓇᕐᒪᑦ 
ᐃᓕᓴᐃᖁᔨᖏᓪᓗᓂ ᑖᔅᓱᒥᖓ ᐅᖃᐅᓯᕐᒥᒃ. 

 
ᐊᑐᓕᖁᔭᐅᔪᖅ 4 (ᐃ): ᓇᓗᓇᐃᒃᑯᑖ 91 ᐊᓯᔾᔨᕐᓗᒍ ᒥᓂᔅᑕ ᐋᖅᑮᔪᓐᓇᖅᑎᓪᓗᒍ ᐅᐃᕖᑦ 
ᐃᓕᓐᓂᐊᕐᓂᓕᕆᓂᕐᒧᑦ ᑲᑎᒪᔨᓂᒃ ᒪᓕᒡᓗᒍ ᓇᓗᓇᒃᑯᑖ 23 ᒪᓕᒐᐅᑉ ᐱᔪᓐᓇᐅᑎᓄᑦ 
ᐊᒻᒪᓗ ᐃᓱᒪᖅᓲᑕᐅᔪᓄᑦ. 

 
ᐊᑐᓕᖁᔭᐅᔪᖅ 4 (ᐱ): ᐱᓕᕆᐊᕆᔭᕆᐊᓕᒋᑦ ᒥᓂᔅᑕᐅ ᐱᖃᓯᐅᔾᔨᓗᑎᒃ ᓇᓗᓇᐃᒃᑯᑖ 
96(3) ᓴᖅᑭᑦᑎᔪᓐᓇᕆᐊᖃᕐᓗᓂ ᐅᐃᕖᑦ ᐃᓕᓐᓂᐊᕐᓂᓕᕆᓂᒧᑦ ᑲᑎᒪᔨᓂᒃ 
ᐊᐅᓚᔾᔪᑎᒋᒐᔭᖅᑕᖏᓪᓗ ᐱᑕᖃᕈᓐᓇᕐᓗᑎᒃ ᐃᓕᓐᓂᐊᖅᑎᑦᑎᖃᑦᑕᖁᓪᓗᒋᑦ ᐱᐅᓂᖅᐹᓂᒃ 
ᐅᐃᕖᑎᑐᑦ ᒪᓕᒡᓗᒍ ᓇᓗᓇᐃᒃᑯᑖ 23 ᒪᓕᒐᐅᑉ. 

ᐊᑐᓕᖁᔭᐅᔪᖅ 5: ᒪᓕᒐᒃᓴᖅ 1 ᐊᓯᔾᔨᕐᓗᓂ ᐱᔪᓐᓇᕐᓂᖃᖁᓪᓗᒋᑦ ᐅᐃᕖᑦ 
ᐃᓕᓐᓂᐊᕐᓂᓕᕆᓂᕐᒧᑦ ᑲᑎᒪᔨᖏᑦ ᑕᐃᒪᓐᓇᑦᑕᐃᓐᓇᖅ ᑲᓇᑕᒥ ᐃᖅᑲᖅᑐᐃᕕᒡᔪᐊᒃᑯᑦ 
ᓇᓗᓇᐃᖅᓯᒪᔭᖏᓐᓂᒃ ᒪᓕᒃᑕᐅᑦᑎᐊᖁᓪᓗᒋᑦ ᓇᓗᓇᐃᒃᑯᑕᖅ 23 ᐃᓗᐊᓃᑦᑐᑦ 
ᐱᔪᓐᓇᐅᑎᓄᑦ ᐊᒻᒪᓗ ᐃᓱᒪᖅᓱᕐᓂᕐᒧᑦ. ᐱᖃᓯᐅᑎᓗᒍ ᐱᔪᓐᓇᕐᓂᐅᔪᖅ: 

 i ᐊᐅᓚᑦᑎᔪᓐᓇᑦᑎᐊᕐᓗᑎᒃ ᑮᓇᐅᔭᓂᒃ ᑐᕌᖓᔪᓄᑦ ᐃᓕᓐᓂᐊᑦᑎᑦᑎᓂᕐᒧᑦ  
  ᐊᒻᒪᓗ ᐃᓕᓐᓂᐊᕐᕕᐅᑉ ᑭᓱᑐᐃᓐᓇᖏᓐᓄᑦ ᐅᐃᕖᑎᑐᑦ    
  ᐃᓕᓐᓂᐊᖅᑎᑦᑎᓂᐅᑉ ᒥᒃᓵᓄᑦ; 
 ii ᐃᖅᑲᓇᐃᔭᖅᑎᑖᕈᓐᓇᕐᓗᑎᒃ ᑎᓕᓯᔪᓐᓇᕐᓗᑎᒡᓗ ᐃᓕᓐᓂᐊᕐᕕᐅᑉ `  
  ᐊᒡᓚᒡᕕᓕᕆᓂᖓᓄᑦ; 
 iii ᐋᖅᑮᓗᑎᒃ ᐃᓕᓐᓂᐊᕈᑎᒃᓴᓂᒃ ᐅᐃᕖᑎᑐᑦ; 
 iv ᐃᖅᑲᓇᐃᔭᖅᑎᑖᕈᓐᓇᕐᓗᑎᒃ ᐃᓕᓴᐃᔨᓂᒃ; ᐊᒻᒪᓗ 
 v ᐊᖏᕈᑎᓂᒃ ᐋᔩᖃᑎᒌᖕᓂᒃᑯᑦ ᐱᓕᕆᔪᓐᓇᕐᓗᑎᒃ. 
 

ᐊᑐᓕᖁᔭᐅᔪᖅ 6: ᓄᓇᕗᑦ ᒐᕙᒪᒃᑯᖏᑦ ᖃᐅᔨᓴᑦᑎᐊᕐᓗᑎᒃ ᑐᓴᕋᓱᑲᑕᑦᑎᐊᕐᓗᑎᒡᓗ 
ᐅᐃᕖᒃᑯᓐᓂᒃ ᐊᓯᔾᔨᖅᑕᐅᓂᖓ ᒪᓕᒐᖅ 1 ᐱᓪᓗᒍ ᑭᒡᒐᖅᑐᐃᔭᕆᐊᖃᕐᓂᖓᓂᒡᓗ 
ᓇᓗᓇᐃᑦᑯᑖ 23 ᐱᔪᓐᓇᐅᑏᑦ ᐃᓱᒪᖅᓱᕈᓐᓇᐅᑏᓪᓗ ᐃᓗᐊᓂ. 

 
ᐊᑐᓕᖁᔭᐅᔪᖅ 7 (ᐃ): ᒪᓕᒐᖅ ᓇᓗᓇᐃᕆᑦᑎᐊᕐᓗᓂ  ᐃᓄᒃᑎᑐᑦ/ᐃᓄᐃᓐᓇᖅᑐᓐ 
ᐅᖃᐅᓯᐅᓂᖓ ᐅᓄᕐᓂᖅᐹᖑᔪᖅ ᓄᓇᕗᒻᒥ. 

 
ᐊᑐᓕᖁᔭᐅᔪᖅ 7 (ᐱ): ᒪᓕᒐᖅ ᐃᓗᓕᖃᕐᓗᓂ ᐊᑐᓕᖅᑎᑕᐅᔪᓐᓇᕐᓂᕐᒥᒃ ᐱᔪᓐᓇᐅᑎ 
ᖃᓪᓗᓈᑎᑐᑦ ᖃᔅᓰᓐᓇᐅᓂᖅᓴᐅᓂᖏᓐᓄᑦ ᒪᓕᒡᓗᒍ ᓇᓗᓇᐃᒃᑯᑖ 23 ᐱᔪᓇᐅᑎᑦ ᐊᒻᒪᓗ 
ᐃᓱᒪᖅᓲᑕᐅᔪᑦ. 

 
 
ᒫᓐᓇᓕ ᒪᓕᒐᒃᓴᖅ ᐃᓕᓐᓂᐊᕐᓂᓕᕆᓂᕐᒧᑦ ᓄᖅᑲᖅᑎᑕᐅᓚᐅᕐᒪᑦ ᑲᑎᒪᕕᐅᑉ ᐃᓗᐊᓂ, ᐊᒡᓚᒡᕕᕗᑦ 
ᑲᔪᓯᑦᑎᐊᕋᓱᐃᓐᓇᕐᓂᐊᖅᐳᑦ ᐱᓕᕆᖃᑎᖃᑦᑎᐊᕋᓱᒡᓗᓂ ᐃᓕᓐᓂᐊᕐᓂᓕᕆᔨᒃᑯᓐᓂᒃ. 
ᐱᔪᓐᓇᕐᓂᓕᒫᕗᑦ ᒪᓕᒡᓗᒍ ᐃᑲᔪᕋᓱᖕᓂᐊᖅᐳᒍᑦ ᐃᓕᓐᓂᐊᕐᓂᓕᕆᔨᒃᑯᓐᓂᒃ ᓄᓇᕗᒻᒥᐅᑦ 
ᐃᓕᓐᓂᐊᑦᑎᑦᑎᔪᓐᓇᖁᓪᓗᒋᑦ ᐱᐅᓂᖅᐹᓂᒃ ᐅᖃᐅᓰᑦ ᐃᓕᓴᕆᔭᐅᓯᒪᔪᑦ ᑕᒪᕐᒥᒃ ᐱᓪᓗᒋᑦ. 

ᕿᒥᕐᕈᔭᐅᓂᖓ ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᒪᓕᒐᖓ 
ᐅᖃᐅᓯᓕᕆᓂᕐᒧᑦ ᑲᒥᓯᓇ ᓇᕈᖃᑦᑕᐅᓚᐅᖅᑐᖅ ᑲᑎᒪᔨᐅᑲᐃᓐᓇᖅᑐᓄᑦ ᕿᒥᕐᕈᓪᓗᑎᒃ 
ᐃᓕᑕᕆᔭᐅᓯᒪᔪᑦ ᐅᖃᐅᓰᑦ ᒪᓕᒐᖓ ᐱᓪᓗᒍ. ᕿᑭᖅᑖᓗᖕᒥ, ᑭᕙᓪᓕᕐᒥ ᐊᒻᒪᓗ ᕿᑎᕐᒥᐅᓂ. 
ᐃᓚᒋᔭᐅᓪᓗᓂ ᑲᑎᒪᑎᑦᑎᖃᑦᑕᖅᑎᓪᓗᒋᑦ ᓄᓇᓕᖕᓂ. ᖃᐅᔨᓚᐅᖅᐳᕐᓗ ᑐᓴᖅᑕᒥᒍᑦ ᓄᓇᓕᖕᓂ, 
ᐊᑐᓕᖁᓚᐅᖅᑕᖏᑦ ᒪᓕᒐᖅ ᐱᓪᓗᒍ ᐃᑲᔪᖅᓱᖅᑕᐅᕙᓚᐅᖅᑐᑦ. ᐅᖃᐅᓯᓕᕆᓂᕐᒧᑦ ᑲᒥᓯᓇ 
ᐅᑕᖅᑭᕗᖅ ᑖᒃᑯᐊ ᑲᑎᒪᔨᐅᓚᐅᑲᒃᑐᑦ ᐅᓂᒃᑳᓕᐊᕆᓂᐊᖅᑕᖏᓐᓂᒃ ᖃᐅᔨᔭᑎᒃ ᒪᓕᒃᖢᒍ, ᐅᑭᐊᒃᓵᖅ 
2003 ᒪᓕᒐᓕᐅᖅᑎᑦ ᑲᑎᒪᓕᖅᐸᑕ ᓴᖅᑭᑕᐅᓛᖅᑐᑦ. 
 
ᐃᓄᒃᑎᑐᑦ ᐅᖃᐅᓯᓕᕆᓂᕐᒧᑦ ᑲᑎᒪᔨᐅᒐᔭᖅᑐᑦ 
ᐅᖃᐅᓯᓕᕆᓂᕐᒧᑦ ᑲᒥᓯᓇ ᑎᑎᕋᓚᐅᖅᓯᒪᖕᒪᑦ ᓴᖅᑭᑦᑐᖃᕆᐊᖃᕐᓂᕋᐃᓪᓗᓂ ᐃᓄᒃᑎᑐᑦ 
ᐅᖃᐅᓯᓕᕆᔨᐅᒐᔭᖅᑐᓂᒃ ᑲᑎᒪᔨᓂᒃ. ᓴᖅᑭᑦᑎᕙᓪᓕᐊᒐᔭᖅᑐᓂᒃ ᓄᑖᓂᒃ ᐅᖃᐅᓯᕐᓂᒃ ᐃᓄᒃᑎᑐᑦ 
ᐊᒻᒪᓗ ᐊᓯᖏᓐᓂᒃ ᐋᔩᕈᑕᐅᔭᕆᐊᓕᖕᓂᒃ ᐃᓄᐃᑦ ᐅᖃᓯᖏᑦ ᐱᓪᓗᒋᑦ. ᐊᒡᓚᒡᕕᕗᑦ 
ᑐᓂᓯᓂᐊᕐᓂᕋᓚᐅᖅᑑᒐᓗᐊᖅ ᑎᑎᕋᓕᕈᓂ ᐅᑯᓂᖓ ᐅᓂᒃᑳᓂᒃ ᐊᕐᕌᒍᑕᒫᖅᓯᐅᑎᓂᒃ ᑭᓯᐊᓂ 
ᐃᖅᑲᓇᐃᔭᖅᑎᖏᑦ ᐊᓯᔾᔨᑲᐃᓐᓇᓚᐅᕐᒪᑕ ᑕᐃᒪᓕ ᐊᑐᓃᖅᑐᓂᒃ ᐅᓂᒃᑳᓂᒃ ᓴᖅᑭᑎᖔᓛᕈᒪᓕᖅᑐᖅ. 
ᐅᓂᒃᑳᑦ ᓇᓗᓇᐃᖅᓯᓗᑎᒡᓗ ᖃᓄᑎᒋ ᐊᔾᔨᒌᒃᑎᒋᑲᓴᖕᒪᖔᑦ ᐃᓕᖅᑯᓯᓕᕆᔨᒃᑯᑦ 
ᐱᓕᕆᐊᕆᓇᓱᐊᖅᑕᖓ ᐊᑐᐊᒐᓕᐅᖅᐸᓪᓕᐊᓪᓗᑎᒃ ᐃᓄᒃᑎᑐᑦ/ᐃᓄᐃᓐᓇᖅᑐᓐ ᐅᖃᐅᓰᑦ 
ᐱᓕᕆᐊᖑᕙᓪᓕᐊᔭᕆᐊᖃᕐᓂᖏᑦ ᐊᒻᒪᓗ ᑎᑎᕋᑦᑎᐊᖅᓯᒪᔪᓂᒃ ᑐᑭᓯᓇᑦᑎᐊᖅᑐᓂᒃ 
ᐱᓕᕆᐊᖑᔭᕆᐊᖃᕐᓂᖏᑦ ᑐᑭᓕᐅᖅᑕᐅᕙᓪᓕᐊᕙᒃᑐᑦ. ᐅᖃᐅᓯᓕᕆᓂᕐᒧᑦ ᐊᒡᓚᒡᕕᒃ 
ᐱᓕᕆᖃᑎᖃᑦᑎᐊᖏᓐᓇᕐᓂᐊᖅᐳᖅ ᐃᓕᖅᑯᓯᓕᕆᔨᒃᑯᓐᓂᒃ ᑕᒪᑐᒪ ᒥᒃᓵᓄᑦ. 

ᐊᓯᖏᑦ ᐱᓕᕆᐊᖑᔪᑦ 
ᑐᑭᓯᓇᑦᑎᐊᖅᑐᓂᒃ ᑎᑎᕋᑦᑎᐊᖅᓯᒪᔪᓂᒡᓗ ᑐᑭᓕᐅᕆᓂᖅ ᐃᓱᒫᓘᑎᒋᔭᐅᖏᓐᓇᖅᐳᖅ ᓄᓇᕗᑦ 
ᒐᕙᒪᒃᑯᓐᓂ, ᐱᖃᓯᐅᑎᓪᓗᒍ ᑎᑎᕋᖅᓯᒪᑦᑎᐊᕆᐊᖃᕐᓂᖏᑦ ᑎᑎᕋᐅᓯᖅ ᓄᑖᕈᕆᐊᖅᓯᒪᔪᖅ ᒪᓕᒡᓗᒍ 
ᐊᒻᒪᓗ ᐅᖃᐅᓯᕐᓂᒃ ᑖᒃᑯᓂᖓᑦᑕᐃᓐᓇᐅᔾᔫᒥᔪᖅ ᐊᑐᖃᑦᑕᕆᐊᖃᕐᓂᖏᓐᓂᒃ 
ᑐᑭᓯᐅᒪᔭᐅᑦᑎᐊᖁᓪᓗᒋᑦ   ᐊᒻᒪᓗ ᐃᓄᒃᑎᑑᓕᖅᑎᕆᔩᑦ ᑐᑭᓕᐅᕆᔩᑦ ᐊᒥᓲᙱᓗᐊᕐᓂᖏᓐᓄ 
ᐱᔾᔪᑎᖃᖃᑦᑕᖅᑐᑦ. ᐃᓛᓐᓂ ᐃᓄᒃᑎᑑᓕᖅᑕᐅᓯᒪᔪᑦ ᖃᓪᓗᓈᑦ ᐅᖃᐅᓯᖏᓐᓂᒃ ᒪᓕᓗᐊᒧᑦ 
ᑐᑭᓯᓇᑦᑎᐊᕈᓐᓃᖃᑦᑕᕐᒪᑕ ᖃᓪᓗᓈᑎᑐᑦ ᐅᖃᓕᒫᕉᓐᓇᖏᑦᑐᓄᑦ ᐱᓗᐊᖅᖢᓂ. ᐃᓄᒃᑎᑐᑦ 
ᐃᓅᔨᖓᔪᑎᑐᓪᓗ ᑎᑎᕋᐅᓯᖅ ᓄᑖᕈᕆᐊᖅᓯᒪᔪᖅ ᐊᑐᓗᐊᖅᑕᐅᓇᓂ ᑎᑎᕋᖅᐸᖕᒥᖕᒪᑕ ᐃᓚᖏᑦ: 
ᓲᕐᓗ ᓈᓂᖏᑦ ᑕᒻᒪᖅᓯᒪᓪᓗᑎᒃ ᐊᒻᒪᓗ ᐃᓛᓐᓂ ᓈᓂᖃᖏᑦᑎᐊᒻᒪᕆᒃᐸᖢᑎᒃ. 
 
 
ᐅᖃᐅᓯᓕᕆᓂᕐᒧᑦ ᑲᑎᒪᔩᐅᓚᐅᖅᓯᒪᔪᑦ 1970ᖏᓐᓂ ᐃᓄᒃᑎᑐᑦ ᑎᑎᕋᐅᓰᑦ 
ᐋᖅᑭᒋᐊᖅᑕᐅᓚᐅᖅᓯᒪᖕᒪᑕ ᐃᓄᒻᒪᕆᓕᕆᔨᒃᑯᑎᒎᖅᖢᑎᒃ ᐃᓄᐃᖅ ᑕᐱᕇᒃᑯᓐᓂᑦ ᐱᑎᑕᐅᓪᓗᑎᒃ 
ᐊᖏᕈᑎᖃᓚᐅᖅᓯᒪᖕᒪᑕ ᑎᑎᕋᐅᓰᖕᓂᒃ ᐃᓄᒃᑎᑐᑦ ᒪᕐᕉᖕᓂᒃ: ᐃᓄᒃᑎᑐᑦ ᐊᒻᒪᓗ ᐃᓅᔨᖓᔪᑎᑐᑦ. 
ᐃᓄᒃᑎᑐᑦ ᑎᑎᕋᐅᓯᖅ ᐱᑐᖃᐅᓂᖅᓴᐅᔪᖅ ᓈᓂᖃᑦᑎᐊᖏᑦᑐᕐᓗ ᑭᖑᕝᕕᖅᑕᐅᖔᖅᖢᓂ. 
ᐊᓯᔾᔨᖅᑕᐅᔾᔪᑎᒋᓚᐅᖅᓯᒪᔭᖓ ᑎᑎᕋᐅᓯᖅ ᐱᓗᐊᖅᑐᒥᒃ ᐃᓄᐃᑦ ᐅᖃᐅᓯᖏᑦ 
ᑎᑎᕋᖅᑕᐅᔪᓐᓇᓕᖁᓪᓗᒋᑦ ᑕᐃᒪᓐᓇᑦᑎᐊᖅ ᐅᖃᖅᑕᐅᓲᖑᓂᖓ ᒪᓕᒡᓗᒍ. ᐅᖃᐅᓯᕐᓂᒃ 
ᐃᓕᑦᑎᑦᑎᐊᕐᓇᕐᓂᖅᓴᓪᓗᑎᒃ ᐅᖃᓕᒫᕋᓱᒃᖢᒋᓪᓗ ᐅᖃᐅᓯᖅ ᖃᐅᔨᒪᖏᒃᑲᓗᐊᖅᖢᒍ 
ᑕᐃᓯᑦᑎᑦᑎᐊᕐᓇᕐᓂᖅᓴᐅᓪᓗᑎᒃ. ᐃᓄᒃᑎᑐᓪᓗ ᐅᖃᐅᓰᑦ ᑎᑎᕋᑦᑎᐊᖅᓯᒪᓪᓗᑎᒃ 
ᑕᐃᒎᓯᓪᓚᕆᖓᑎᑐᑦ ᐸᐃᑉᐹᑎᒍᑦ ᔭᒐᔾᔭᐃᖅᑕᐅᕙᓪᓕᐊᓂᖅᓴᐅᒐᔭᕐᒪᑕ. 
 
 
ᑖᒃᑯᐊᒃ ᑎᑎᕋᐅᓰᒃ ᐊᑐᕐᓗᒋᒃ ᐃᓄᒃᑎᑐᑦ ᐃᓅᔨᖓᔪᑎᑐᓪᓗ ᖃᓄᐃᑦᑐᑐᐃᓐᓇᕐᓂᒃ ᐅᖃᐅᓯᕐᓂᒃ 
ᐊᔾᔨᒌᖏᑦᑑᒐᓗᐊᓂᒃ ᐅᖃᐅᓯᖃᖃᑎᒋᓗᐊᙱᑕᕋᓗᐊᖅᑎᓐᓂᒡᓘᓐᓃᑦ ᑕᐃᒎᓯᖓ ᒪᓕᒡᓗᒍ 
ᑎᑎᕋᖅᑕᐅᑦᑎᐊᕈᓐᓇᕐᒪᑕ. 
 
 
ᐃᓐᓇᓪᓚᕆᒃᐳᓪᓕ ᓱᓕ ᑎᑎᕋᐅᓯᑐᖃᕐᒥᑐᑦ ᑎᑎᕋᖃᑦᑕᖅᑐᑦ ᑕᒪᓐᓇᓗ ᖃᓄᐃᖏᑦᑎᐊᖅᖢᓂ ᑭᓯᐊᓂ 
ᐃᓕᓐᓂᐊᖅᑏᑦ ᐃᓕᓐᓂᐊᖃᑦᑕᖅᑐᑦ ᑎᑎᕋᕆᐅᖅᓴᓪᓗᑎᒡᓗ ᓄᑖᖑᓂᖅᓴᒥᒃ ᑎᑎᕋᐅᓯᕐᒥᒃ. 

ᐊᑐᓕᖁᔭᐅᔪᑦ 
 
 
ᐊᑐᓕᖁᔭᐅᔪᖅ 1 
ᑐᑭᓯᐅᒪᑦᑎᐊᖅᑐᖓ ᐃᓕᖅᑯᓯᓕᕆᔨᒃᑯᑦ ᐱᓕᕆᔭᒃᓴᖏᑦ ᓄᓇᕗᑦ ᒐᕙᒪᒃᑯᖏᓐᓂᙶᖅᑐᓕᒫᑦ 
ᑐᑭᓕᐅᖅᑕᐅᔭᕆᐊᓖᑦ ᐅᓄᓗᐊᖏᓐᓇᓲᑦ ᐊᒡᓚᒡᕕᖓᓃᑦᑐᑦ ᑐᑭᓕᐅᕆᔩᑦ ᐅᓄᙱᓗᐊᖅᑎᓪᓗᒋᑦ. 
ᑕᒪᓐᓇ ᐱᓪᓗᒍ ᒐᕙᒪᒃᑯᓐᓄᑦ ᐃᖅᑲᓇᐃᔭᕖᑦ ᐃᓕᖅᑯᓯᓕᕆᔨᒃᑯᑦ ᐊᓯᐊᒎᖅᖢᑎᒃ ᑳᓐᑐᕌᒃᓯᓪᓗᑎᒃ 
ᐃᓄᒃᑎᑑᓕᖅᑎᑦᑎᓕᖃᑦᑕᕐᒪᑕ ᐱᔭᕇᑲᐅᖅᑐᕆᐊᖃᖅᑐᓂᒃ ᐃᓕᖅᑯᓯᓕᕆᔨᒃᑯᓐᓂᑦ ᐱᔭᐅᑲᐅᑎᒋᓂᖅ 
ᐊᔪᕐᓇᕌᖓ. ᐊᑐᓕᖁᔨᕗᖓᓕ ᓄᑖᒥᒃ ᐃᖅᑲᓇᐃᔮᒥᒃ ᐃᓕᖅᑯᓯᓕᕆᔨᒃᑯᑦ ᐃᖅᑲᓇᐃᔭᖅᑎᑖᕐᓗᑎᒃ 
ᖃᐅᔨᓴᖅᑎᐅᒐᔭᖅᑐᒥᒃ ᑐᑭᓕᐅᖅᑕᐅᔪᓂᒃ ᒐᕙᒪᒃᑯᓐᓂᙶᖅᑐᓂᒃ, ᐃᓚᐅᓗᒋᑦ (ᐱᓗᐊᖅᑐᒥᒃ) 
ᓴᖅᑭᑕᐅᔪᑦ ᑳᓐᑐᕌᒃᑕᐅᔪᑦ ᐊᑐᓂ. ᑖᓐᓇ ᐃᖅᑲᓇᐃᔭᖅᑎᑖᖑᒐᔭᖅᑐᖅ ᐊᒃᓱᒻᒪᕆᐊᓗᒃ ᐃᓄᒃᑎᑦ 
ᐱᔪᓐᓇᕆᐊᓕ, ᐊᒻᒪᓗ ᖃᐅᔨᒪᑦᑎᐊᕐᓗᓂ ᑎᑎᕋᐅᓯᕐᓂᒃ ᓄᑖᕈᕆᐊᖅᓯᒪᔪᓂᒃ. 
 
ᐊᑐᓕᖁᔭᐅᔪᖅ 1(ᐃ) 
ᖃᐅᔨᓴᕆᐊᓖᑦ ᑐᑭᓕᐅᖅᑕᐅᓯᒪᔪᑦ ᐅᓄᓗᐊᕌᖓᑕ, ᐃᓕᖅᑯᓯᓕᕆᔨᒃᑯᑦ ᓇᓗᓇᐃᖅᓯᓯᒪᔭᕆᐊᓖᑦ 
ᓇᓕᐊᑦ ᑐᑭᓕᐅᕆᐊᓖᑦ ᐱᔭᐅᖅᑳᕆᐊᖃᕐᒪᖔᑕ ᐱᒋᐊᕐᓗᑎᒃ ᒪᑯᐊ ᐱᒻᒪᕆᐅᔪᑦ 
ᑕᑯᒃᓴᐅᖏᓐᓇᕐᓂᐊᖅᑐᑦ ᓲᕐᓗ ᓇᓗᓇᐃᒃᑯᑕᐃᑦ ᐃᒡᓗᓄᑦ ᐊᒡᓚᒡᕕᖕᓄᓪᓗ ᐊᒻᒪᓗ ᐸᐃᑉᐹᑦ 
ᑭᖑᓂᐊᒍᑦ. 
 
ᐊᑐᓕᖁᔭᐅᔪᖅ 2 
ᓇᓗᓇᖏᒻᒪᑦ ᓄᓇᕗᒻᒥᐅᑦ ᐅᓄᕐᓂᖅᓴᐃ ᐃᓄᒃᑎᑐᑦ ᐅᖃᐅᓯᖃᖅᑳᕐᒪᑕ, ᐃᖅᑲᖅᑐᖅᑕᐅᓂᐊᖅᑐᑦ 
ᐃᖃᓗᖕᓂ ᑐᓵᔨᖃᕈᒪᒍᑎᒃ ᐱᔭᕆᐊᖃᖅᑎᑕᐅᖕᒪᑕ ᐱᓇᓱᐊᕈᓯᕐᒥᒃ ᐊᑕᐅᓯᕐᒥᒃ 
ᐅᖃᖅᓯᒪᖅᑳᕆᐊᖃᖅᖢᑎᒃ ᐃᖅᑲᖅᑐᖅᑕᐅᓚᐅᖏᓐᓂᕐᒥᖕᓂ. ᑕᐃᒪᐃᑎᓪᓗᒍ ᑕᒪᓐᓇ ᐊᑲᐅᖏᒻᒪᑦ. 
ᑐᓵᔨᖃᕆᐊᖃᖃᑦᑕᖅᑐᑦ ᐅᕝᕙᓘᓐᓃᑦ ᐃᓄᒃᑎᑑᓕᖅᑎᕆᐊᖃᖃᑦᑕᖅᑐᑦ ᐱᑕᖃᐃᓐᓇᕐᒪᑕ 
ᐃᖅᑲᖅᑐᐃᕕᖕᒥ ᑐᓵᔩ ᖃᖓᓕᒫᖅ ᐊᑐᐃᓐᓇᐅᔭᕆᐊᓕᐅᒐᓗᐊᑦ. ᐊᐅᓚᓂᕆᔭᐅᔪᑦ ᐃᖅᑲᖅᑐᐃᕕᖕᒥ 
ᑐᕌᖓᓪᓚᕇᖏᑦᑑᒐᓗᐊᑦ ᑖᔅᓱᒧᖓ ᐃᓕᑉᐹᓪᓕᕈᑕᐅᕙᓪᓕᐊᔪᓐᓇᕐᒪᑕ ᑐᑭᓯᐅᒪᒍᑎᒃ ᐸᓯᔭᒃᓴᐅᔪᒧ 
ᐊᒻᒪᓗᑦᑕᐅᖅ ᑐᓵᔭᖅᑐᖅᓯᒪᔪᓄᑦ.  ᐅᖃᐅᓯᓕᕆᓂᕐᒧᑦ ᑲᒥᓯᓇ ᑐᑭᓯᐅᒪᑦᑎᐊᖅᑐᖅ ᐃᓄᒃᑎᑐᑦ ᑐᓵᔩᑦ 
ᒪᓕᒐᓕᕆᔨᒃᑯᓂ ᐊᒥᒐᓗᐊᖏᓐᓇᖅᐸᒃᑐᑦ ᐊᑯᓂᐊᓘᓕᖅᑐᖅ. ᐃᖅᑲᓇᐃᔭᖅᑎᑖᕆᐊᒃᓴᖅ 
ᑐᑭᓕᐅᕆᔨᓂᒃ ᐊᒻᒪᓗ ᐃᖅᑲᓇᐃᔭᓕᖅᑎᓪᓗᒋᑦ ᐊᑕᑎᔅᓲᔭᕆᐊᒃᓴᖅ ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂ 
ᐱᒡᒐᕐᓇᖃᑦᑕᕐᒪᑕ ᐃᓛᓐᓂ ᐱᓕᕆᔭᕆᐊᖃᖃᑦᑕᖅᑕᖏᑦ ᐅᓄᓗᐊᖅᐸᒧᑦ. ᐊᔾᔨᐅᑎᙳᐊᕐᓗᒍᓕ 
ᒪᓕᒐᓕᐅᖅᑎᒃᑯᑦ ᐊᒡᓚᒡᕕᖓᑕ ᐃᓕᖅᑯᓯᕆᕙᒃᑕᖓ ᓇᓗᓇᐃᖅᓯᕗᖅ ᑕᐃᒪᐃᖏᑦᑐᓐᓇᖅᑐᖅ 
ᑲᒪᒋᔭᐅᑦᑎᐊᕐᓗᑎᒃ ᐃᓱᒪᒋᔭᐅᑦᑎᐊᖅᐸᒃᐸᑕᓗ. ᐅᖃᐅᓯᓕᕆᓂᕐᒧᑦ ᑲᒥᓯᓇ ᒪᓕᒐᓕᕆᔨᒃᑯᓐᓂᒃ 
ᑎᓕᐅᕆᕗᖅ ᓯᕗᓂᒃᓴᒧᑦ ᐸᕐᓇᒃᓯᒪᔪᓂᒃ ᐃᖅᑲᓇᐃᔭᖅᑎᑖᕐᓂᕐᒧᑦ, ᐃᓕᓐᓂᐊᖅᑎᑕᐅᓂᖏᓐᓄᓪᓗ, 
ᖃᓄᕐᓗ ᓄᖅᑲᖃᑦᑕᖏᓐᓂᖅᓴᐅᔪᓐᓇᕐᒪᖔᑕ ᑎᑎᕋᖅᓯᒪᔪᓂᒃ ᓴᖅᑭᑦᑎᔭᕆᐊᓖᑦ ᐃᓄᒃᑎᑐᑦ ᑐᓵᔩᑦ 
ᑐᑭᓕᐅᕆᔩᑦ ᐊᑐᐃᓐᓇᐅᔪᓐᓇᕐᓂᖅᓴᐅᖁᓪᓗᒋᑦ ᑕᒪᕐᒥᒃ ᓄᓇᕗᑦ ᒪᓕᒐᓕᕆᔨᒃᑯᖏᓐᓂ 
ᐃᖅᑲᖅᑐᐃᓕᕌᖓᑕ ᐊᑯᓂᐅᓗᐊᖏᑦᑐᖅ ᐱᕕᖃᖅᑎᑕᐅᕙᒡᓗᑎᒃ ᐅᑕᖅᑭᔅᓲᔭᖏᓪᓗᑎᒃ. 

ᐊᑐᓕᖁᔭᐅᔪᖅ 3 
ᒫᓐᓇᐅᔪᕐᓕ ᐅᖃᐅᓯᓕᕆᓂᕐᒧᑦ ᑲᒥᓯᓇ ᐅᒃᐱᕈᓱᒃᐳᖅ ᓄᓇᕗᑦ ᒪᓕᒐᓕᕆᔨᒃᑯᖏᑦ ᐃᖅᑲᖅᑐᐃᕕᖕᓂ 
ᑐᓴᐅᒪᑎᑦᑎᓂᖅᓴᐅᒃᐸᑕ ᑐᓵᔨᖃᕆᐊᒃᓴᖅ ᐱᔪᓐᓇᕐᓂᕆᔭᐅᔪᓂᒃ. ᐃᒪᓐᐃᖁᔨᒐᓗᐊᖅᐳᕐᓕ 
ᐃᖅᑲᖅᑐᐃᕖᑦ ᐃᖅᑲᖅᑐᑕᐅᔪᒃᓴᓂᒃ ᖃᐅᔨᒪᑎᑦᑎᑦᑎᐊᕆᐊᖃᖅᐳᖅ ᑐᓵᔨᖃᕆᐊᖃᕈᑎᒃ 
ᑐᓴᖅᑎᑦᑎᔭᕆᐊᖃᖅᐳᑦ ᑐᓵᔨᖃᕆᐊᖃᖅᓂᕐᒥᖕᓂᒃ ᓴᐳᓐᓂᐊᖅᑎᒥᒃ, ᓴᐳᓐᓂᐊᖅᑎᑕᖃᖏᑉᐸᑦ 
ᐃᖅᑲᖅᑐᐃᔨᒥᒃ. 
ᐅᖃᐅᓯᓕᕆᓂᕐᒧᑦ ᑲᒥᓯᓇ ᑲᑎᖃᑎᖃᕐᓂᐊᖅᑐᖅ ᒪᓕᒐᓕᕆᔨᒃᑯᓐᓂᒃ ᐅᖃᖃᑎᖃᕐᓗᓂ ᖃᓄᖅ 
ᑕᒪᓐᓇ ᐊᑲᐅᓛᖑᖕᒪᖔᑦ ᑲᒪᒋᔭᕆᐊᒃᓴᖓ. 
 
ᐊᑐᓕᖁᔭᐅᔪᖅ 4 
ᐊᒻᒪᑦᑕᐅᖅ ᒫᓐᓇᐅᓚᐅᑲᒃᑐᖅ ᐅᖃᐅᓯᓕᕆᓂᕐᒧᑦ ᑲᒥᓯᓇ ᐅᖃᐅᔾᔨᕗᖅ ᓄᓇᕗᑦ ᒪᓕᒐᓕᕆᔨᒃᑯᖏᑦ 
ᐊᒻᒪᓗ ᓄᓇᕗᑦ ᒪᓕᒐᓕᕆᓂᕐᒧᑦ ᑲᑐᔾᔨᖃᑎᒌᑦ ᓇᓗᓇᐃᖅᓯᑦᑎᐊᖁᓪᓗᒋᑦ ᐃᖅᑲᖅᑐᐃᔨᓄᑦ 
ᒪᓕᒐᓕᕆᔨᓄᓪᓗ ᐃᓚᒋᔭᒥᖕᓂᒃ ᑐᓵᔨᖃᖅᑎᑕᐅᔭᕆᐊᖃᖏᓐᓂᖏᓐᓂᒃ ᐱᓕᕆᐊᖑᔪᑦ 
ᐃᖅᑲᖅᑐᐃᓂᐅᑉ ᒥᒃᓵᓄᑦ. ᒪᓕᒐᓕᕆᓂᕐᒧᑦ ᑐᕌᖓᔪᑦ ᐱᔭᕐᓂᖏᓐᓂᖅᓴᐅᖕᒪᑕ ᑐᑭᓕᐅᕋᓱᒃᖢᒋᑦ 
ᐃᓱᒪᒧᓪᓗ ᐃᒃᐱᖕᓂᐊᓇᓗᐊᖅᖢᑎᒃ ᐃᓚᒋᔭᐅᔪᑦ ᑐᓵᔨᒋᔭᐅᓇᓱᒃᑯᑎᒃ 
ᓈᒻᒪᑦᑎᐊᖖᒋᑐᐃᓐᓇᕆᐊᖃᕐᒪᑦ. 
 
ᐊᑐᓕᖁᔭᐅᔪᖅ 5 
ᒪᓕᒐᓕᕆᔨᒃᑯᑦ ᐊᒻᒪᓗ ᓄᓇᕗᑦ ᐃᖅᑲᖅᑐᐃᕕᖏᑦ ᐃᖅᑲᖅᑐᐃᔨᓪᓗ ᒪᓕᒋᐊᖃᖅᑕᖏᑦ 
ᐃᓕᓴᕆᔭᐅᓯᒪᔪᑦ ᐅᖃᐅᓰᑦ ᒪᓕᒐᖓ ᒪᓕᒡᓗᒍ ᖃᐅᔨᓴᖅᑎᑦᑎᓂᐊᕌᖓᑕ ᐃᖅᑲᖅᑐᐃᕕᖕᒥ 
ᑲᒪᒋᔭᐅᔪᓂᒃ ᐱᓕᕆᐊᖑᑎᓪᓗᒋᑦ ᒪᓕᒡᓗᒍ ᐱᕋᔭᖕᓂᕐᓄᑦ ᓇᓗᓇᐃᒃᑯᑕᖅ. ᐅᖃᐅᓯᓕᕆᓂᕐᒧᑦ 
ᑲᒥᓯᓇ ᐊᑐᓕᖁᔨᕗᖅ ᒪᓕᒐᓕᕆᔨᒃᑯᓐᓂᒃ ᒫᓐᓇᑲᐅᑎᒋ ᑐᑭᓕᐅᕆᔨᓂᒃ ᐊᑐᐃᓐᓇᖃᖃᑦᑕᖁᔨᓪᓗᓂ 
ᖃᐅᔨᓴᖅᑕᐅᓂᐊᑐᐊᕌᖓᑕ ᖃᓪᓗᓈᑎᑐᑦ ᑐᑭᓯᐅᒪᑦᑎᐊᖏᒃᑯᑎᒃ ᓄᓇᕗᑦ ᐃᓗᐊᓃᒃᑲᓗᐊᖅᐸᑕ 
ᐅᕝᕙᓘᓐᓃᑦ ᓯᓚᑖᓂ. ᐊᑐᓕᖁᔭᐅᒋᕗᖅ ᓄᓇᕗᑦ ᒐᕙᒪᒃᑯᖏᑦ ᐊᖏᕈᑎᖃᑎᖃᒧᕌᖓᑕ 
ᐸᓖᓯᒃᑯᓐᓂᒃ, ᐊᒻᒪᓗ ᐊᓯᖏᓐᓂ ᐊᑐᖅᑕᐅᔭᕆᐊᓕᖕᓂᒃ ᑕᒪᓐᓇ ᐱᔨᑦᑎᕋᕐᓂᖅ ᐅᖃᐅᓰᑦ ᒥᒃᓵᓄᑦ 
ᐃᓚᐅᑎᑕᐅᖏᓐᓇᕐᓗᓂ ᑎᒍᔭᐅᔪᖃᕌᖓᑦ ᐅᕝᕙᓘᓐᓃᑦ ᖃᓄᑐᐃᓐᓇᖅ ᐱᓕᕆᓂᐊᖅᐸᑕ ᒐᕙᒪᒃᑯᑦ 
ᑭᒡᒐᖅᑐᕐᓗᒋᑦ. 

ᐊᑐᓕᖁᓚᐅᖅᓯᒪᔭᒃᑲ ᓯᕗᓂᐊᒍᑦ ᓇᓗᓇᐃᒃᑲᓐᓂᕈᒪᔭᒃᑲ: 
 
ᐊᑐᓕᖁᔭᐅᔪᖅ 6 
ᐊᑐᓕᖁᓚᐅᖅᓯᒪᔭᕋ ᖃᕆᑕᐅᔭᒃᑯᑦ ᑎᑎᕋᐅᑎ ᐃᓄᒃᑎᑐᑦ ᐱᒋᐊᕐᓂᖅ ᐊᑐᖅᑕᐅᓕᖁᓪᓗᒍ ᓄᓇᕗᑦ 
ᒐᕙᒪᒃᑯᖏᑕ ᐃᖅᑲᓇᐃᔭᕐᕕᖏᓐᓂ ᐊᖏᕈᑕᐅᑦᑎᐊᖅᓯᒪᖕᒪᑦ ᐃᖅᑲᓇᐃᔭᕐᕕᓕᒫᓂᑦ. ᑭᓯᐊᓂ 
ᐱᑐᖃᐅᓂᖅᓴᐃ ᑎᑎᕋᐅᑏᑦ ᓱᓕ ᐊᑐᖅᑕᐅᖕᒪᑕ ᒐᕙᒪᒃᑯᓐᓂᙶᖅᑐᓂᑦ ᑎᑎᖅᑲᓂ 
ᖃᓄᐃᑦᑐᑐᐃᓐᓇᕐᓂ ᐊᒻᒪᓗ ᑐᑭᓕᐅᕆᔨᓂᑦ ᓴᖅᑭᑕᐅᕙᒃᑐᑦ ᒐᕙᒪᒃᑯᓐᓂᙶᖅᖢᑎᒃ ᓴᖅᑭᑉᐸᒃᑐᑦ. 
ᐅᖃᒃᑲᓐᓂᕈᒪᕗᖓ ᑭᒃᑯᑕᐃᓐᓇᐃᑦ ᐊᑐᕆᐊᖃᖃᑦᑕᖅᑐᑦ ᐃᓄᒃᑎᑐᑦ ᑎᑎᕋᐅᓯᕐᓂᒃ ᒐᕙᒪᒃᑯᑦ 
ᐃᓗᐊᓂ ᐊᑐᕐᓗᑎᒃ ᓄᑖᖑᓂᖅᓴᓂᒃ ᑎᑎᕋᐅᑎᓂᒃ ᐃᓕᓐᓂᐊᖅᑎᑕᐅᖃᑦᑕᕐᓗᑎᒃ ᑖᒃᑯᐊ ᑎᑎᕋᐅᑏᑦ 
ᖃᕆᑕᐅᔭᒦᑦᑐᑦ ᐃᓄᒃᑎᑐᑦ ᒥᒃᓵᓄᑦ. ᑲᑎᖃᑎᖃᖃᑦᑕᕋᒪ ᐃᓄᖕᓂᒃ ᐃᓄᒃᑎᑐᑦ 
ᑎᑎᕋᕆᐊᖃᖅᐸᒃᑐᓂᒃ ᖃᐅᑕᒫᑦ ᐱᒋᐊᕐᓂᕐᒥᒃ ᑎᑎᕋᐅᑎᒥᒃ ᓱᓕ ᐊᑐᕈᓐᓇᖏᑦᑐᑦ 
ᐃᓕᓴᖅᑕᐅᓯᒪᖏᓐᓇᒥᒃ ᖃᓄᖅ ᐊᑐᖃᑦᑕᕆᐊᒃᓴᖅ ᑖᓐᓇ ᐱᒋᐊᕐᓂᖅ ᐅᕝᕙᓘᓐᓃᑦ ᖃᕆᑕᐅᔭᖏᑦ 
ᓄᑕᐅᙱᓗᐊᒧᑦ ᐱᒋᐊᕐᓂᖅ ᐃᓕᔪᓐᓇᕋᓂ ᖃᕆᑕᐅᔭᖏᓐᓄᑦ. ᐊᑐᓕᖁᔨᕗᖓ ᓄᓇᕗᑦ ᒐᕙᒪᒃᑯᖏᑦ 
ᓯᕗᓪᓕᖅᐸᐅᔾᔨᖁᔨᓗᑎᒃ ᖃᕆᑕᐅᔭᓂᒃ ᓄᑖᕈᕆᐊᓕᖕᓂᒃ  ᐅᕝᕙᓘᓐᓃᑦ ᐊᑐᕆᐊᖃᖅᐸᒃᑐᓂᒃ 
ᐱᑐᖃᐅᓂᖅᓴᓂᒃ ᖃᕆᑕᐅᔭᖏᑦ ᐱᑐᖃᐅᓗᐊᒧᑦ ᐱᒋᐊᕐᓂᕐᒥᒃ ᐃᓪᓕᕆᔭᐅᔪᓐᓇᖏᑦᑐᑦ. 
 
ᐊᑐᓕᖁᔭᐅᔪᖅ 7 
ᐅᖃᒃᑲᓐᓂᕈᒪᒋᕙᕋ ᑕᑯᔪᒪᓚᐅᖅᑕᕋ ᓄᓇᕗᑦ ᒐᕙᒪᒃᑯᖏᓐᓄᑦ ᐃᖅᑲᓇᐃᔭᖅᑐᑦ ᐃᓄᒃᑎᑐᑦ ᐅᖃᓲᓄᑦ 
ᐃᓕᓐᓂᐊᒃᑲᓐᓂᕆᐊᖃᕋᓱᒋᔪᑦ ᐃᓕᓐᓂᐊᖅᑎᑕᐅᕙᒡᓗᑎᒃ ᐃᓄᒃᑎᑐᑦ. ᐱᓂᐊᕐᓂᕋᖅᑕᐅᓯᒪᔪᓂ 
ᕿᖓᐅᒻᒥ ᑲᑎᒪᑎᓪᓗᒋᑦ ᐃᓄᒃᑎᑐᑦ ᐅᖃᐅᓯᖅᑕᕆᔭᐅᓛᕐᓂᖓ ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂ 
2020ᐅᓕᖅᐸᑦ ᑭᓯᐊᓂ ᑲᔪᓯᑦᑎᐊᕈᓐᓇᕐᓂᐊᕐᒪᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ 
ᐱᓕᕆᔪᓐᓇᑦᑎᐊᖅᐸᑕ ᐅᖃᕈᓐᓇᕐᓗᑎᒃ ᑎᑎᕋᕈᓐᓇᕐᓗᑎᒡᓗ ᐃᓄᒃᑎᑐᑦ ᐃᖅᑲᓇᐃᔭᕐᕕᖏᓐᓂ 
ᐊᔾᔨᒌᖏᑦᑐᓂ. 

2003-2004 ᐱᓕᕆᐊᒃᓴᕗᑦ  
 
 
ᐃᓄᒃᑎᑐᑦ ᐅᖃᐅᓯᓕᕆᓂᕐᒧᑦ ᑲᑎᒪᔩᑦ 
ᓇᓗᓇᐃᖅᓯᖅᑲᐅᒐᑦᑕ 2002-2003 ᐱᓕᕆᐊᕆᔭᑦᑎᓐᓂ, ᐅᖃᐅᓯᓕᕆᓂᕐᒧᑦ ᑲᒥᓯᓇ 
ᑎᑎᕋᓚᐅᖅᓯᒪᖕᒪᑦ ᓴᖅᑭᑦᑕᕆᐊᖃᕐᓂᕋᐃᓪᓗᓂ ᐅᖃᐅᓯᓕᕆᓂᕐᒧᑦ ᑲᑎᒪᔨᓂᒃ ᓄᑖᑦ ᐅᖃᐅᓰᖅ 
ᓴᖅᑭᑉᐸᓪᓕᐊᔪᖅ ᓴᖅᑭᑦᑕᕆᐊᓖᓪᓘᓐᓃᑦ ᐱᓪᓗᒋᑦ ᐊᒻᒪᓗ ᐊᓯᖏᑦ ᐅᖃᐅᓯᓕᕆᓂᕐᒧᑦ ᑐᕌᖓᔪᑦ. 
ᓴᖅᑭᑦᑎᓂᐊᕐᓂᕋᖅᐳᒍᓪᓗ ᐊᑐᓃᖅᑐᒥᒃ ᐅᓂᒃᑳᒥᒃ ᑕᒪᑐᒪ ᒥᒃᓵᓄᑦ ᐊᕐᕌᒍᕆᓂᐊᖅᑕᑦᑎᓐᓂ. ᑖᓐᓇ 
ᐅᓂᒃᑳᖅ ᐃᓗᓕᖃᕐᓂᐊᕐᒥᔪᖅ ᐊᔾᔨᒌᐸᓗᖕᓂᕆᔭᖏᑦ ᐃᓕᖅᑯᓯᓕᕆᔨᒃᑯᑦ ᐊᑐᐊᒐᓕᐊᕆᕙᓪᓕᐊᔭᖏᑦ 
ᐃᓄᐃᑦ ᐅᖃᐅᓯᖏᑦ ᓴᖅᑭᑕᐅᕙᓪᓕᐊᓂᖏᑦ ᐊᔾᔨᒌᒡᔫᒥᓗᑎᒃ ᐊᒻᒪᓗ ᑐᑭᓕᐅᖅᑕᐅᕙᒃᑐᑦ 
ᐱᑦᑎᐊᖅᓯᒪᔭᕆᐊᖃᕐᓂᖏᑦ ᑐᑭᓯᓇᑦᑎᐊᕐᓗᑎᒃ ᑎᑎᕋᑦᑎᐊᖅᓯᒪᓗᑎᒡᓗ ᐊᒻᒪᓗ ᑖᒃᑯᐊ 
ᑲᑎᒪᔨᐅᒐᔭᖅᑐᑦ ᐱᓕᕆᔭᒃᓴᖏᑦ. 
 
 
ᐊᔾᔨᒌᖏᑦᑐᓂᒃ ᖃᓄᖅᑑᕈᑎᓂᒃ ᓴᖅᑭᑦᑎᓂᐊᖅᐳᒍ ᖃᓄᖅ ᓴᓇᒪᓂᕆᒐᔭᖅᑕᖓ ᑲᑎᔩᑦ 
ᐱᓕᕆᐊᒃᓴᕆᒐᔭᖅᑕᖏᓪᓗ. ᐊᑭᑐᓂᕆᒐᔭᙳᐊᖅᑕᖏᓪᓗ ᖃᐅᔨᓴᑦᑎᐊᖅᓯᒪᓗᒋᑦ ᖃᓄᖅᑑᕈᑏᑦ 
ᓴᖅᑭᒃᑲᔭᕐᓂᖏᑦ. 
 
 
ᐅᖃᐅᓯᖃᖃᑎᒌᖏᑦᑐᑦ ᐃᓄᒃᑎᑐᑦ ᐅᖃᐅᓯᖏᑦ ᓴᐳᒻᒥᔭᐅᓂᖏᑦ 
ᐊᕐᕌᒍᕆᓂᐊᖅᑕᑦᑎᓐᓂᓗ ᐊᑐᓕᖁᔭᑦᑎᓐᓂᒃ ᐱᓕᕆᓂᐊᕆᕗᒍᑦ ᓴᐳᒻᒥᔭᐅᔭᕆᐊᖃᕐᓂᖏᓐᓂᒃ 
ᐅᖃᐅᓯᑦᑕ ᐃᓄᒃᑎᑐᑦ ᐊᔾᔨᒌᖏᓐᓂᖏᑦ, ᓲᕐᓗ ᐃᓄᐃᓐᓇᖅᑐᓐ ᐅᐊᓕᓂᕐᒥ ᐅᖃᐅᓯᕆᔭᐅᔪᑦ. 
ᖃᐅᔨᓴᕐᓗᑕᓗ ᖃᓄᕐᓕ ᓄᓇᒋᔭᑦᑕ ᐊᓯᐊᓃᑦᑐᑦ ᓴᐳᒻᒥᒃᓯᖅᐸᖕᒪᖔᑕ 
ᐊᑐᖅᑕᐅᑎᑦᑎᒃᑲᓐᓂᕋᓱᒃᖢᑎᒡᓗ ᐊᔾᔨᒋᖏᓐᓂᕆᔭᖏᓐᓂᒃ ᐃᓄᐃᑦ ᐅᖃᐅᓯᖏᑦ. 
 
 
ᖃᐅᔨᓴᕐᓂᕐᒧᑦ ᑐᑭᓯᒋᐊᕈᑎᓂᒃ ᐃᓚᐅᓂᕆᓂᐊᖅᑕᕗᑦ 
ᓄᓇᕗᒻᒥ ᑭᒡᓕᓯᓂᐊᖅᑎᒃᑯᑦ ᐊᔾᔨᒌᖏᑦᑐᓂᒃ ᐊᒥᓱᓂᒃ ᐸᕐᓈᖃᕐᒪᑕ ᐱᓕᕆᔭᒃᓴᒥᖕᓂᒃ 2003-2004ᒥ 
ᓄᓇᕗᒻᒥᐅᑦ ᒥᒃᓵᓄᑦ ᖃᐅᔨᓴᐅᑎᓂᒃ. ᑎᑎᕋᕐᕕᒃᐳᑦ ᑭᒡᓕᓯᓂᐊᖅᑎᒃᑯᓐᓂᒃ ᐱᓕᕆᖃᑎᖃᕐᓂᐊᖅᐳᑦ 
ᐅᖃᐅᓰᑦ ᒥᒃᓵᓄᑦ ᐱᓕᕆᑎᓪᓗᒋᑦ, ᐊᑐᕈᓐᓇᕋᔭᖅᑕᑦᑎᓐᓂᒃ ᓯᕗᓂᒃᓴᑦᑎᓐᓂ ᐊᑐᓕᖁᔭᐅᓇᔭᖅᑐᓂ 
ᑕᑯᒃᓴᐅᑎᑕᐅᒃᑲᓐᓂᕆᐊᖃᕐᓂᖏ, ᐊᑐᖅᑕᐅᓂᖓᓗ ᐃᓕᓐᓂᐊᕈᑎᐅᒐᔭᕐᓂᖓᓗ ᐃᓕᑕᕆᔭᐅᓯᒪᔪᑦ 
ᐅᖃᐅᓰᑦ ᒥᒃᓵᓄᑦ. 

ᖃᐅᔨᕚᓪᓕᕈᑏᑦ, ᑕᑯᒃᓴᐅᒋᐊᕈᑏᑦ ᐊᒻᒪᓗ ᑭᒃᑯᓕᒫᓄᑦ ᐅᔾᔨᕈᓱᒃᑲᓐᓂᐅᑏᑦ 
ᐃᖅᑲᓇᐃᔭᕐᕕᒃᐳᑦ ᑲᔪᓯᓂᐊᖅᐳᖅ ᖃᐅᔨᕙᓪᓕᐊᑎᑦᑎᑲᓐᓂᕋᓱᖕᓂᕐᒥᒃ, ᑕᑯᒃᓴᐅᑎᑦᑎᒃᑲᓐᓂᕋᓱᖕᓂᕐᒥᒃ 
ᐅᔾᔨᕈᓱᒃᑲᓐᓂᖅᑎᑦᑎᓇᓱᖕᓂᕐᒥᒡᓗ ᐊᒡᓚᒡᕕᑦᑕ ᒥᒃᓵᓄᑦ ᐅᑯᑎᒎᓇᖅ: 

• ᐅᖃᐅᓯᓕᕆᓂᕐᒧᑦ ᑲᒥᓯᓇᐅᑉ ᐊᒡᓚᒡᕕᖓ ᖃᕆᑕᐅᔭᒃᑯᑦ ᖃᐅᔨᒋᐊᕐᕕᒃ ᐋᖅᑭᒃᓱᒃᑲᓐᓂᕐᓗᒍ 
ᓄᑖᕈᕆᐊᕐᓗᒍᓗ 

• ᐅᖃᐅᓰᑦ ᐱᓪᓗᒋᑦ ᐅᖃᓕᒫᒐᖃᕐᕕᒃ/ᖃᕆᓴᐅᔭᒃᑯᑦ ᓄᐊᑦᑎᕕᒃ ᓴᓇᔭᐅᓂᖓ ᐊᒡᓚᒡᕕᖕᒥ 
• ᑭᒃᑯᑐᐃᓐᓇᕐᓄᑦ ᖃᐅᔨᒋᐊᕈᑎᒃᓴᐃᑦ ᐊᒡᓚᒡᕕᑦᑕ ᒥᒃᓵᓄᑦ ᓴᓇᔭᐅᓗᑎᒃ 
• ᐋᖅᑭᒃᓱᕐᓗᒋᑦ ᓴᓇᓗᒋᓪᓗ ᐊᑭᓐᓇᒥᐅᑕᒃᓴᐃᑦ, ᐅᖃᓕᒫᒐᐃᑦ ᖃᐅᔨᒋᐊᕈᑏᑦ ᐊᒻᒪᓗ 

ᑭᒃᑯᑐᐃᓐᓇᕐᓄᑦ ᑐᓴᒐᒃᓴᑦ 
• ᐅᖃᐅᓯᓕᕆᓂᕐᒧᑦ ᐊᒡᓚᒡᕕᖕᒥᑦ ᑐᓴᒐᒃᓴᑦ ᐅᖃᓕᒫᒐᐃᑦ ᐱᕙᓪᓕᐊᔪᑦ 
• ᐋᖅᑭᒃᓱᖅᑕᐅᕙᒡᓗᑎᒃ ᐃᓚᐅᕕᒋᕙᒡᓗᒋᓪᓗ ᐅᓂᒃᑳᕆᐊᖅᑐᖁᔭᐅᓂᒃᑯᑦ, ᑲᑎᓯᒪᔪᓄᑦ 

ᐅᖃᓪᓚᒋᐊᖅᑐᕐᓂᖅ, ᑲᑎᒪᕕᒡᔪᐊᖅᑐᓂ ᐅᖃᓪᓚᖕᓂᖅ 
• ᐊᓯᖏᓪᓗ ᐱᔪᒥᓴᐅᑎᕈᔪᐃᑦ ᐊᒡᓚᒡᕕᐅᑉ ᒥᒃᓵᓄᑦ 

ᐅᖃᐅᓯᓕᕆᓂᕐᒧᑦ ᑲᒥᓯᓇᐅᑉ ᐊᓪᓚᕝᕕᖓᑦ 
ᑮᓇᐅᔭᖏᑕ ᐊᕕᑦᑐᖅᓯᒪᓂᖏᑦ ᐊᒻᒪ ᐊᑭᓕᖅᓱᐃᓂᒥᓂᖏᑦ 
ᐄᐳᕈ 1, 2002ᒥᑦ ᑕᐃᑯᖓ ᒫᑦᓯ 31, 2003 
 
 
 

      ᐊᕕᒃᑐᖅᓯᒪᓂᖏᑦ
    ᐊᕕᒃᑐᖅᓯᒪᓂᖏᑦ  ᐊᑭᓕᕆᐊᓖᑦ  ᐊᒥᐊᒃᑯᖏᑦ      2003-2004 
ᐃᖅᑲᓇᐃᔭᐃᓐᓇᖅᑐᑦ 
ᑮᓇᐅᔾᔭᒃᓵᖏᑦ  320,000  266,266.39  53,733.61  407,000  
ᐃᖅᑲᓇᐃᔭᑲᐃᓐᓇᐸᒃᑐᑦ  0  0  0  0  
ᐊᐅᓪᓚᖃᑦᑕᐅᑏᑦ ᐃᖏᕐᕋᔾᔪᑏᓪᓗ  50,000  34,228.07  15,771.93  40,000  
ᓴᓇᒃᑯᑎᑦ ᐱᖁᑏᓪᓗ  30,000  24,147.88  5,852.12  40,000  
ᓂᐅᕕᖅᑕᐅᒋᐊᓖᑦ ᐱᔨᑦᓯᕋᐅᑎᑦ  10,000  9,424.47  575.53  10,000  
ᐆᒻᒪᖅᑯᑎᓄᑦ  0  1,786.64  -1,786.64  0  
ᑳᓐᑐᓛᒃᑕᐅᓯᒪᔪᑦ ᐱᔨᒃᓯᕋᕐᑏᑦ  60,000  66,017.58  -6,017.58  60,000  
ᐊᑭᓕᖅᓱᕆᐊᓖᑦ 
ᐊᑭᓕᖅᑕᐅᒋᐊᓖᓪᓗ 

5,000  9,966.55  -4,966.55  5,000 
 

ᐊᓯᖏᑦ ᐊᑭᓕᕆᐊᓖᑦ  15,000  968.37  14,031.63  5,000  
ᐱᖁᑏᑦ ᑕᖏᓖᑦ  0  0  0  5,000  
ᖃᕆᓴᐅᔭᑦ ᐊᐅᓕᔾᔪᑎᖏᓪᓗ   0   2,247.50   -2,247.50   5,000  
          
ᑲᑎᓪᓗᒋᑦ  490,000  415,053.45  74,946.55  577,000  
 
 
 
 
 
 


